
Samantekt 

Áform og framkvæmdaraðili 

Til stendur að byggja upp um 90 MW vindorkugarð á Garpsdalsfjalli í Reykhólasveit. Það felur í sér 
uppsetningu á allt að 21 vindmyllu sem hver um sig yrði 159,5 m á hæð með spaða í efstu stöðu. 
Framkvæmdaraðili er EM Orka, sem er íslenskt fyrirtæki í eigu EMP Holdings, sem er sameiginlega í 
eigu EMP IN og Vestas, en Vestas er einn stærsti vindmylluframleiðandi heims með um 115 GW 
framleiðslugetu í 81 landi. 

Af hverju vindorka á þessum stað? 

Garpsdalur, eða öllu heldur Hraun á Garpsdalsfjalli, er talið vera svæði sem er vel til þess fallið að nýta 
fyrir vindorkugarð. Er þar einkum horft til hagstæðra vindskilyrða, nálægð í tengivirki, góðs aðgengis 
og fjarlægð frá byggð. Yfirborð svæðisins er mestmegnis melur með frostlyftu efni. Vegna mikillar 
hæðar yfir sjó er engin búseta innan svæðisins og lítið um dýralíf og gróður. Svæðið er innan 2730 ha 
lands í einkaeigu og þar af er fyrirhugað að afmarkað verði um 437 ha svæði fyrir vindmyllugarðinn. 
Alls er áætlað að þegar vindmyllugarðurinn verði fullbyggður fari um 445 ha landsvæði undir 
vindmyllur og tengdar framkvæmdir, en vindorkuframleiðslan mun ekki hafa áhrif á landbúnað innan 
jarðarinnar.  

Framkvæmdasvæðið er í landi Garpsdals sem í dag er án mannvirkja að öllu leyti og mjög 
fáfarið og fjarri byggð 

Engin mannvirki eru í dag á fyrirhuguðu framkvæmdasvæði. Gömul vegslóð er að virkjunarsvæði sem 
ætlunin er að uppfæra og nýta að mestu leyti sem aðkomuveg.  Engin verndarákvæði á skipulagsstigi 
eiga við um svæðið. Hluti svæðis í Garpsdal heyrir undir sérstaka vernd í náttúruverndarlögum. Þar 
segir að ekki skuli raska votlendi nema brýna nauðsyn beri til. Tilfærsla aðkomuvegar í Garpsdal tekur 
mið af þessum verndarviðmiðum.  

Staðsetning fyrirhugaðs vindorkugarðs er m.a. tilkomin vegna þess að náttúruleg skilyrði til þess að 
virkja vind virðast vera með besta móti á þessu svæði. Svæðið stendur hátt og er mjög opið og 
athuganir gefa til kynna að sterkar norðaustan áttir séu þar ríkjandi, en samkvæmt vindatlas fyrir Ísland 
eru ríkjandi vindáttir á framkvæmdasvæðinu norðaustan- og suðvestanáttir. Norðaustanáttin er sú 
vindátt sem hefur mestan meðalvindhraða (m/s). Vindauðlindin er í skoðun á framkvæmdarsvæðinu 
og hófust vindmælingar þar á vegum EM Orku haustið 2018. 

Hvorki ummerki né heimildir benda til þess að aurskriður eða snjóflóð hafi fallið á 
framkvæmdarsvæðinu. Svæðið er ekki í nágrenni við virkar eldstöðvar og er einnig utan 
jarðskjálftasvæða og því er lítil vá talin stafa af þessum þáttum. 

Unnið er að skipulagsmálum í samvinnu við sveitarfélagið  

Ekki liggur fyrir stefna um vindorku á landsvísu. Mótuð hefur verið stefna í Landsskipulagsstefnu um  
loftslag, landslag og lýðheilsu. Stefnumörkunin nær meðal annars yfir uppbyggingu vindorku í landinu 
og verður viðauki við núgildandi landsskipulagsstefnu.  

Engin ákvæði eða markmið eru sérstaklega sett fram um nýtingu vindorku í Svæðisskipulagi 
Dalabyggðar, Reykhólahrepps og Strandabyggðar. Þar eru þó sett fram markmið um að auka 
raforkuöryggi, m.a. með hringtengingu á Vestfjörðum. Einnig er mælt á um að við deiliskipulagsgerð 
og veitingu bygginga- og framkvæmdaleyfa verði vel vandað til mannvirkjagerðar og 
umhverfismótunar. Taka eigi mið af landslagi og byggingararfi, svo sem m.t.t. staðsetningar, forms, 
lita og efna ásamt því að kalla eftir áliti fagaðila þar sem ástæða þykir til. 

Hluti af undirbúningi vindorkugarðs felst í að breyta núgildandi Aðalskipulagi Reykhólahrepps 2006-
2018 þannig að fyrirhugað virkjunarsvæði verði skilgreint sem iðnaðarsvæði.  

Óvissa er um hvort vindorka sé hluti af Rammaáætlun (verndar- og orkunýtingaráætlun). Í 3. áfanga 
rammaáætlunar sem hlaut gildi 2016 voru í fyrsta sinn teknir fyrir tveir vindorkukostir, en áður höfðu 
eingöngu verið til umfjöllunar virkjunarkostir vatnsafls og jarðvarma. Verkefnisstjórn 4. áfanga 
rammaáætlunar sem skipuð í apríl 2017 skilaði tillögu um flokkun virkjunarkosta til ráðherra, en sú 
tillaga hefur ekki verið tekin fyrir af Alþingi. Í þeirri tillögu var vindorkugarður í Garpsdal settur í 
nýtingarflokk.  Orkustofnun hefur kallað eftir upplýsingum um virkjunarkosti sem taka á fyrir í 5. áfanga 
Rammaáætlunar og hefur EM Orka skilað inn tilskildum gögnum um áform vindorkugarðs í Garpsdal. 

Framkvæmdin felur í sér uppbyggingu vindmylla, aðkomuveg, efnistöku og tengdar 
framkvæmdir 

Áætlað er að staðsetja allt að 21 vindmyllu á Garpsdalsfjalli til þess að fanga og virkja vind sem blæs 
þar um af miklum krafti. Uppsett afl þessarar virkjunar verður um 90 MW. Áætlað er að tengjast inn á 
landskerfi raforku í tengivirki Landsnets í Geiradal. Framkvæmdaþættir vindorkugarðs eru eftirfarandi: 

Vindorkugarður: Það svæði sem afmörkun vindorkugarðs nær til er alls um 4,37 km 2 að stærð. Innan 
þess svæðis er áætlað að koma fyrir allt að 21 vindmyllu ásamt vegakerfi að öllum vindmyllum, 
jarðstrengjum sem tengir saman vindmyllur í safnstöð raforku, sem og athafnasvæði verktaka. 
Sameiginlegt fótspor allra framkvæmdaþátta innan vindorkugarðs mun nema um 0,22 km2 eða 22 ha 
og er það um 5 % af heildar afmörkun vindorkugarðsins. Á þessu stigi er reiknað með að aflsetning 
virkjunar verði allt að 88,2 MW. Endanleg aflsetning sem og uppbyggingarhraði, ræðst m.a. af 
kerfisgreiningu Landsnets á svæðinu.  

Gert er ráð fyrir uppbyggingu vindmylla með turnhæð allt að 91,5 m og spaðalengd um 68 m. Þetta 
gerir vindmyllur sem verða allt að 159,5 m háar miðað við spaða í efstu stöðu. Vindmyllur eru reistar 
á undirstöðum sem grafnar eru í jörðu. Að hverri undirstöðu/vindmyllu eru lagðir malarvegir sem allir 
tengjast aðkomuvegi að svæðinu, sem tengist þjóðvegakerfinu. Vegirnir verða notaðir til flutninga 
vélarhluta á framkvæmdatíma og til viðhalds á rekstrartíma.  Við hverja vindmyllu verður byggt 
kranaplan og er reiknað með að umfang hvers og eins nemi um 5.330 m2. Á því plani er kraninn 
staðsettur sem notaður er við uppsetningu vindmylla, en einnig þarf að vera rými fyrir vélarhluta 
vindmyllunnar og spaða. Innan svæðis vindorkugarðs verða allar vindmyllur tengdar við safnstöð 
raforku með 33 kV jarðstrengjum. Strengirnir verða grafnir niður og staðsettir eins og kostur er í 
vegstæði til þess að lágmarka rask. Safnstöð raforku verður staðsett innan vindorkugarðsins þar sem 
spennan verður hækkuð í 132 kV og áætlað er að safnstöðin verði mannvirki með um 2.800 m2 
grunnflöt. Verktakar við undirbúning framkvæmdasvæðis og seinna við uppsetningu vindmylla munu 
hafa megin aðstöðu á svæði við vindorkugarð. Þar þarf að vera rými fyrir tímabundna geymslu 
vinnuvéla og framkvæmdahluta. Einnig verður sett upp tímabundin aðstaða fyrir verktaka sem verður 
fjarlægð að verktíma loknum.  

Aðkomuvegur: Í dag liggur nokkuð torfær vegslóð úr mynni Garpsdals, með fjallsrótum Garpsdalsfjalls 
og upp austurhlíð Stóragaltar að Hrauni þar sem vindorkugarðurinn er fyrirhugaður, alls um 5,3 km 
leið. Fyrirhugað er að endurbyggja þessa núverandi slóð að mestu leyti á sama stað sem aðkomuveg 
að vindorkugarði. Hluti af þeirri undirbúningsvinnu sem unnið var að samfara mati á umhverfisáhrifum 
var forhönnun á þessum aðkomuvegi. Við forhönnun og eftir að rannsóknir á svæðinu höfðu farið fram 
kom í ljós að á hluta leiðar sem núverandi slóð fer um var talið hagkvæmara og betra út frá 
umhverfisáhrifum að færa aðkomuveg til að hluta.  

Vindmyllur eru stór mannvirki sem flytja þarf í bútum á stórum flutningabílum frá uppskipunarhöfn að 
framkvæmdasvæði. Unnin hefur verið forathugun á mögulegri uppskipunarhöfn og flutning frá henni 
að svæði. Samkvæmt þeirri forathugun og eins og staðan er í dag er líklegt að uppskipun verði á 
Grundartangahöfn.  

Efnistaka: Efnisþörf verkefnisins er þónokkur og þarf efni til gerðar aðkomuvegar að vindorkugarði, 
vegagerðar milli vindmylla innan vindorkugarðs og í kranaplön við hverja vindmyllu og undirstöður. Að 
auki þarf fyllingarefni við lagningu jarðstrengs. Nálægasta efnisnáma við framkvæmdarsvæðið er 

núverandi náma á Garpsdalsmelum. Náman er skilgreind sem framtíðar malarnáma í Aðalskipulagi 
Reykhólahrepps 2006-2018 og hefur hún verið notuð í gegnum tíðina af landeiganda og Vegagerðinni. 
Samkvæmt gróflegri athugun á umfangi melanna gæti efni verið á bilinu 2-3 milljón m3 og mögulega 
stór hluti þess nýtanlegur. Fyrirhugað er að nýta einnig efni sem fellur til við grundun vindmylla á 
Hrauni, bæði laust efni og klöpp. Athugun á jarðgrunni hefur einnig verið gerð á Hrauni á 
Garpsdalsfjalli. Útlit er fyrir að efni sem fæst úr námunni á Garpsdalsmelum og efni sem fellur til við 
grundun vindmylla muni fullnægja áætlaðri efnisþörf.  

Frágangur: Áætlaður líftími vindmylla sem fyrirhugað er að notast við í þessu verkefni er 30 ár. Að 
líftíma loknum verður metið hvort endurnýja skuli vindmyllurnar til áframhaldandi nýtingar vindorku í 
Garpsdal eða rífa niður vindorkugarðinn í heild sinni. Ef starfsemi vindorkugarðs verður hætt er því 
þannig háttað að allir hlutar vindmylla á yfirborði eru teknir niður ásamt safnstöð raforku og fluttir af 
vindmyllusvæðinu til endurvinnslu. Sá hluti undirstaða vindmylla sem er undir yfirborði er skilinn eftir 
þar sem minni umhverfisleg áhrif eru af því en að flytja allar undirstöður burt með tilheyrandi raski og 
þungaflutningum. Þá mun yfirborðsefni vera sett yfir undirstöðurnar og gengið frá yfirborði á 
viðeigandi hátt. Áætlað er að aðkomuvegur að vindorkugarði verði látinn halda sér og getur hann þá 
nýst áfram í öðrum tilgangi eftir niðurrif vindorkugarðs, t.d. sem aðgengi fyrir smölun eða rjúpnaveiði. 
Aftur á móti þjóna vegir innan vindorkugarðs hugsanlega minni tilgangi og möguleiki er að fjarlægja 
þá ef þess verður óskað. Á meðan niðurrif á sér stað verður svæðinu lokað almenningi vegna 
öryggisástæðna.  

Mannaflaþörf: EM Orka áætlar að í heildina skapist um 200 störf í tengslum við verkefnið. Sum koma 
aðeins að verkefninu í stuttan tíma á meðan annarra er þörf til lengri tíma, jafnvel allan verktímann. 
Hluti þessara starfa eru sérhæfð og tengjast uppsetningu vindmylla sem og flutningum vindmylluhluta 
að framkvæmdasvæðinu. Önnur störf eru minna sérhæfð og felast til að mynda í uppbyggingu 
aðkomuvegar og innviða vindorkugarðs eins og vega innan svæðis, undirstaðna fyrir vindmyllur og 
kranaplana. Í heildina er gert ráð fyrir um 18 starfsgildum yfir líftíma vindorkugarðsins sem er 30 ár. 
Framkvæmdaraðili mun leggja áherslu á að manna þessi viðvarandi störf með vinnuafli á svæðinu eins 
og kostur er, m.a. með því að beita ráðningarferli sem stuðlar að því að fólk á svæðinu hafi möguleika 
á að öðlast þá þekkingu og færni sem þarf til að verða hluti af teyminu til lengri tíma. 

Tengdar framkvæmdir: Frá raforkusafnstöð sem staðsett verður innan vindorkugarðs verður raforkan 
flutt þaðan í tengivirki Landsnets í Geiradal, sem er í um 7 km fjarlægð í loftlínu (u.þ.b. 10 km 
jarðstrengsleið). Jarðstrengur verður lagður þessa leið en frekari útfærsla tengingar við flutningsnetið 
verður gerð í samráði við Landsnet. Mögulegar leiðir jarðstrengs voru skoðaðar með tilliti til 
landfræðilegra aðstæðna, umhverfisáhrifa og tæknilegra lausna. Niðurstaða frumskoðunar er tillaga 
að þremur leiðum sem koma einna helst til greina. 

Nokkrir kostir hafa verið til skoðunar  

Áður en EM Orka tók þá ákvörðun að stefna að uppbyggingu vindorku í Garpsdal var unnin 
hagkvæmniathugun á nokkrum stöðum á landinu. Þeir megin þættir sem réðu ákvörðun um 
staðsetningu í Garpsdal voru eftirfarandi: Hagstæður vindur, gott aðgengi að flutningskerfi raforku, 
eignarhald á einni hendi, gott aðgengi að vegakerfinu, lítil umhverfisáhrif, lágmarks ásýndaráhrif og 
góðar móttökur í samfélaginu.  

Í upphafi verkefnisins var lagt upp með 130 MW vindorkugarð en eins og staðan er núna er stefnt að 
uppbyggingu á allt að 88,2 MW vindorkugarði. Á heildina litið eru áhrif fyrirhugaðs 88,2 MW 
vindorkugarðs minni en fyrir 130 MW vindorkugarð. Vindmyllur verða færri og ásýnd því minni frá 
flestum staðsetningum sem til skoðunar hafa verið. Þess fyrir utan er gert ráð fyrir að rask verði minna. 

Í dag liggur vegslóð frá Garpsdalsvegi, inn dalinn og upp að vindorkugarðssvæði. Fyrri tillaga að veglínu 
aðkomuvegar gerði ráð fyrir að núverandi vegslóð yrði styrkt og að aðkomuvegur kæmi til með að 
liggja nánast alfarið á sama stað. Núverandi tillaga að veglínu aðkomuvegar gerir ráð fyrir að veginum 

verði hliðrað til að hluta, bæði á kafla í botni Garpsdals og á kafla þegar komið er upp á fjallið Stóra 
Gölt.  

Mat á umhverfisáhrifum byggir á hefðbundinni aðferðafræði sem lýst er í lögum og reglum 
ásamt leiðbeiningum frá Skipulagsstofnun 

Eðli mats á umhverfisáhrifum er að draga fram þá umhverfisþætti sem áætluð framkvæmd getur haft 
áhrif á. Áhrif eru magntekin og viðmið notuð til þess að meta hversu mikil áhrif áætluð framkvæmd 
getur haft á hvern skilgreindan umhverfisþátt. Út frá því fæst vægiseinkunn. Þeir umhverfisþættir sem 
voru til umfjöllunar í þessu verkefni voru: jarðfræði, vatnafar, gróður, fuglalíf, vatnafar, fornleifar, 
landslag, ásýnd og samfélag. Sé það metið svo að fyrirhuguð framkvæmd komi til með að hafa neikvæð 
umhverfisáhrif á tiltekinn umhverfisþátt eru lagðar fram mótvægisaðgerðir til þess að draga úr áhrifum 
eða bæta fyrir áhrif reynist það unnt. Í þessu verkefni er einnig lögð rík áhersla á umhverfiseftirlit á 
framkvæmdatíma þannig að fylgst verði með raski og að frágangur verði til fyrirmyndar. 

Mat á umhverfisáhrifum  

Mat á vægi umhverfisáhrifa er í samræmi við leiðbeiningar Skipulagsstofnunar og byggir vægiseinkunn 
á skoðun þátta eins og umfang áhrifa, hversu viðkvæmur viðtakinn er fyrir breytingum, hversu stórt 
hlutfall svæða raskast og hvort mögulegt er að bæta fyrir umhverfisáhrif. Einnig er metið hvort áhrif 
framkvæmdar eru staðbundin, á svæðisvísu eða jafnvel heimsvísu. Áhrif geta bæði verið jákvæð og 
neikvæð. Niðurstöður mats á umhverfisáhrifum fyrirhugaðs vindorkugarðs í Garpsdal eru eftirfarandi: 

Verulega jákvæð áhrif 

Vægiseinkunn byggir á eftirfarandi viðmiðum: 

¶ Áhrif framkvæmdar á umhverfisþátt bæta hag mikils fjölda fólks og/eða hafa jákvæð 

áhrif á umfangsmikið svæði. 

¶ Breyting eða ávinningur sem hlýst af framkvæmd er oftast varanleg. 

¶ Áhrifin eru oftast á svæðis-, lands- og/eða heimsvísu en geta einnig verið staðbundin. 

¶ Áhrifin samræmast ákvæðum laga og reglugerða, almennri stefnumörkun 

stjórnvalda eða alþjóðasamningum sem Ísland er aðili að. 

Samfélag: Talið er að áhrif á framkvæmdatíma verða á heildina litið verulega jákvæð fyrir samfélagið 
á svæðinu. Felst það einkum í miklum fjölda starfsmanna sem verða á svæðinu þann tíma sem nota 
þjónustu að hluta í heimabyggð. Einnig skapast tækifæri fyrir aðila á nærsvæði til að vera hluti af þeim 
vinnuhóp sem vinna mun við vegagerð og uppsetningu vindorkugarðsins. Áhrifin verða tímabundin á 
meðan á framkvæmdum stendur, bæði bein og óbein.  

Talsvert jákvæð áhrif 

Vægiseinkunn byggir á eftirfarandi viðmiðum: 

¶ Áhrif framkvæmdar á umhverfisþátt taka ekki til umfangsmikils svæðis, en svæðið 

kann að vera viðkvæmt fyrir breytingum, m.a. vegna náttúrufars og fornminja. 

¶ Áhrifin geta verið jákvæð fyrir svæðið og/eða geta verið jákvæð fyrir fjölda fólks. 

¶ Áhrifin geta verið varanleg. 

¶ Áhrif geta verið staðbundin, svæðisbundin og/eða á landsvísu. 

¶ Áhrifin samræmast ákvæðum laga og reglugerða, almennri stefnumörkun 

stjórnvalda eða alþjóðasamningum sem Ísland er aðili að. 

Samfélag: Á heildina litið er talið að fyrirhuguð uppbygging vindorkugarðs muni hafa talsverð jákvæð 
áhrif á samfélag á rekstrartíma. Á rekstrartíma vindorkugarðs skapast ný störf sem að mestu leyti yrðu 
innan sveitarfélaga á áhrifasvæðinu og er það í samræmi við markmið sveitarfélaganna sem sett eru 
fram í aðalskipulagsáætlunum. Á meðan rekstri stendur verður vinnustaðurinn einn sá fjölmennasti á 

áhrifasvæðinu. Heimamenn sjá einnig afleidd tækifæri í sambandi við áformaða innviðauppbyggingu, 
sem dæmi með tilkomu nýs vegar upp á fjallið við Garpsdal opnist möguleikinn á að koma þar upp 
skíðaaðstöðu eða fjallahjólaleiðum.  

Óveruleg áhrif: 

Vægiseinkunn byggir á eftirfarandi viðmiðum: 

¶ Áhrif framkvæmdar á umhverfisþátt eru lítil og taka til lítils afmarkaðs svæðis. 

¶ Verndargildi umhverfisþáttar er óverulegt. 

¶ Áhrif á fólk eru óveruleg. 

¶ Áhrif staðbundin og yfirleitt afturkræf. 

¶ Áhrifin samræmast ákvæðum laga og reglugerða, almennri stefnumörkun 

stjórnvalda eða alþjóðasamningum sem Ísland er aðili að. 

Samkvæmt niðurstöðu umhverfismats er staðsetning vindorkugarðs þess eðlis að umhverfisáhrif eru 
að mestu metin óveruleg þegar horft er til verndarviðmiða.  

Landslag: Áhrif á landslagsheildina á Hrauni eru talin óveruleg eftir líftíma vindorkugarðs. Svæðið er 
talið lítið viðkvæmt fyrir breytingum vegna staðsetningar þess fjarri byggð og að það hafi almennt lítið 
gildi. Vindmyllur eru stór mannvirki og munu hafa mikil áhrif á yfirbragð einsleits landslags á Hrauni. 
Einnig munu þær sjást víða að. Áhrifin verða afturkræf vegna þess að vindmyllur verða teknar niður og 
fjarlægðar að líftíma loknum.  

Ásýnd: Talið er að óveruleg áhrif verði á ásýnd frá útsýnisstöðum á Drangsnesi, Hólmavík og 
Skarðsstöð.  

Myrkurgæði: Einu varanlegu ljósgjafarnir sem tilheyra vindorkugarðinum í Garpsdal eru hindrunarljós 
á vélhúsi vindmylla og tilgangur þeirra er að vera sýnileg flugvélum úr lofti í allt að 1,5 km fjarlægð. Slík 
ljós eru ekki þess eðlis að þau spilli myrkri eða hafi áhrif á sýn fólks á jörðu niðri að stjörnuhimni eða 
norðurljósum. Sér í lagi verður það ekki raunin á þessum stað þar sem fólk mun ekki dvelja í nágrenni 
við vindorkugarðinn. Metið er að áhrif vindorkugarðs á myrkurgæði verði óveruleg. 

Skuggaflökt: Fyrirhugaður vindorkugarður er staðsettur í talsverðri fjarlægð frá byggðu umhverfi. 
Engin skilgreind útivistarsvæði eða ferðaleiðir eru nærri vindorkugarðssvæði og því engir viðtakar 
skuggavarps til staðar. Áhrif skuggaflökts er því metin óveruleg.  

Sjónræn samlegðaráhrif: Önnur áform um vindorkugarða í næsta nágrenni við Garpsdal eru í um 35 
km fjarlægð. Afar fáir sameiginlegir staðir eru fyrir hendi þar sem sést í tvo vindorkugarða samtímis og 
enginn þessara staða eru viðkvæmir vegna ásýndarbreytinga. Langflestir eru af hæstu fjallatoppum. Á 
einni leið um Vestfjarðarveg er hægt að koma auga á tvo vindorkugarða í röð á leið sinni um veginn en 
a.m.k. hálftími er á milli þess sem sést í vindmyllur ef ferðast er með bíl. Sjónræn samlegðaráhrif eru 
metin óveruleg. 

Jarðmyndanir: Áhrif vegna rasks verða bein og að mestu varanleg. Þó er stefnt að því að endurnýta 
jarðefni sem falla til á framkvæmdasvæði vindorkugarðs eins og kostur er, við vegagerð, gerð plana og 
aðstöðusköpun. Þegar kemur að niðurrifi vindorkugarðs má segja að áhrif á þennan þátt séu að hluta 
afturkræf þar sem svæði vindorkugarðs verður jafnað út. Á áhrifasvæðinu fundust ekki neinar 
jarðmyndanir sem njóta sérstakrar verndar skv. lögum um náttúruvernd og áhrif framkvæmdarinnar 
á jarðmyndanir því talin óveruleg.  

Vatnafar: Leggja þarf fyrsta hluta aðkomuvegar að vindorkugarði um grannsvæði vatnsverndar. Sú 
veglagning verður að mestu í stæði slóðar sem nú þegar er til staðar. Á framkvæmdatíma verður 
viðhaft reglulegt eftirlit með vinnulagi við vegagerð til þess að koma í veg fyrir þann möguleika að vatn 
spillist. Með réttu verklagi og mótvægisaðgerðum er talið að áhrif á vatnafar á framkvæmdar- og 
rekstrartíma vindorkugarðs verði óveruleg.  

Gróðurfar: Framkvæmdir munu hafa bein áhrif á gróður á svæðinu. Engar válistategundir fundust í 
gróðurathugun. Við staðsetningu aðkomuvegar hefur verið tekið tillit til votlendis í Garpsdal og 
vegurinn færður nær fjallshlíðinni og þannig komist hjá raski á votlendi að langmestu leyti. Á svæði 
vindorkugarðs er gróðurfar fábreytt og engar vistgerðir með hátt eða mjög hátt verndargildi verða fyrir 
áhrifum. Vægi áhrifa mótast af þeim verndarviðmiðum sem sett eru fram, sem eru einkum 
válistaplöntur og forgangsvistgerðir sem forðast ber að raska. Framkvæmdaraðili mun með virku 
umhverfiseftirliti á framkvæmdatíma sjá til þess að framkvæmdir á svæði sem eru nálægt votlendi 
verði í algjöru lágmarki.  Með tilliti til ofangreinds er talið að áhrif vindorkugarðs á gróðurfar verði 
óveruleg.  

Fuglalíf: Að teknu tilliti til að þéttleiki varpfugla á framkvæmdasvæðinu er afar lítill, að umferð fugla 
sé almennt lítil og að allir fuglar sem fundust við sniðtalningar eru algengir á landsvísu eru áhrif 
framkvæmdar á fugla vegna búsvæðataps talin óveruleg. Ekki varð vart við nokkurt farflug fugla á 
vindorkugarðssvæðinu á meðan athuganir fóru þar fram. Að teknu tilliti til þess að umferð fugla um 
athugunarsvæðið er almennt lítil og að áflugstíðni er talin lítil sömuleiðis eru áhrif á fugla vegna 
árekstrarhættu við vindmyllur einnig talin óveruleg. 

Samlegðaráhrif á fugla: Önnur áform um vindorkugarða í næsta nágrenni við Garpsdal eru í um 35 km 
fjarlægð. Áhrif vindmylla í Garpsdal á fuglalíf eru metin óveruleg og vegna mikillar fjarlægðar í næstu 
vindorkugarða er samband milli þessara garða með tilliti til fuglalífs talið afar ólíklegt. Samlegðaráhrif 
á fugla eru því talin óveruleg. 

Hljóðvist: Fyrirhugaður vindorkugarður er staðsettur í talsverðri fjarlægð frá byggðu umhverfi. Einnig 
eru ekki skilgreind útivistarsvæði eða farleiðir nálægt svæðinu. Af þeim sökum eru mögulegir viðtakar 
hávaða frá vindorkugarði, þ.e. íbúar eða vegfarendur, utan þeirra viðmiðunarmarka sem sett eru í 
reglugerð um hávaða. Byggt á niðurstöðum hljóðvistarútreikninga í samhengi við mögulega viðtaka 
hávaða er áhrif vegna hávaða frá vindorkugarði metin óveruleg.  

Fornleifar: Þegar horft er til fornleifaskráningar á svæðinu má ljóst vera að fornleifar á áhrifasvæði 
framkvæmdar eru fáar og staðfesta heimildir það. Engar fornleifar fundust innan afmörkunar 
vindorkugarðs. Þær fornleifar sem fundust eru í nálægð við aðkomuveg og eru ýmist gamlar leiðir eða 
grjóthleðslur. Miðað við niðurstöður þá ætti að vera unnt að komast hjá raski á þeim fornleifum sem 
skráðar voru nema hvað götuslóðar í fornuslóðum yrðu að hluta þveraðir, þó þeir séu að stórum hluta 
utan áhrifasvæðis. Áhrif á fornleifar vegna uppbyggingar vindorkugarðs í Garpsdal verða óveruleg.  

Nokkuð neikvæð áhrif:  

Vægiseinkunn byggir á eftirfarandi viðmiðum: 

¶ Áhrif framkvæmdar á umhverfisþátt eru minni háttar með tilliti til umfangs svæðis 

og viðkvæmni þess fyrir breytingum ásamt fjölda fólks sem verður fyrir áhrifum. 

¶ Áhrifin eru í mörgum tilfellum tímabundin og að mestu afturkræf. 

¶ Áhrifin eru oftast staðbundin eða svæðisbundin. 

¶ Áhrif geta að einhverju leyti verið í ósamræmi við ákvæði laga og reglugerða, 

almenna stefnumörkun stjórnvalda eða alþjóðasamninga sem Ísland er aðili að. 

Landslag: Landsvæðið á Hrauni er talið lítið viðkvæmt fyrir breytingum vegna staðsetningar þess fjarri 
byggð og að það hafi almennt lítið gildi. Það hefur lítið verið nýtt hingað til nema einna helst til 
sauðfjárbeitar og rjúpnaveiða. Vindmyllur eru stór mannvirki og munu hafa mikil áhrif á yfirbragð 
einsleits landslags á Hrauni. Einnig munu þær sjást víða að frá nálægum landsvæðum og verða 
ásýndarbreytingar því talsverðar. Áhrifin eru metin nokkuð neikvæð yfir líftíma vindorkugarðs. 

Nýr aðkomuvegur mun liggja um landslagsheildina Garpsdal og að hluta um svæði vatnsverndar. 
Vegurinn verður ætlaður vinnuvélum og flutningi á stórum vindmylluhlutum og verður umfang hans 
eftir því. Um talsverða breytingu frá núverandi slóða er því að ræða og mun vegurinn verða varanlegur. 

Hlíðar Stóra Galtar eru brattar og mun vegur með tilheyrandi skeringum og fyllingum verða nokkuð 
áberandi í landslaginu. Á móti kemur hins vegar að Garpsdalur og nánasta nágrenni er fáfarið fólki. 
Gróður og jarðvegur í hlíðum fjallsins er viðkvæmur og hætt er við töluverðu raski á þeim þáttum ef 
ekki er staðið vel að verki. Landnýting er takmörkuð í Garpsdal og er einna helst í formi efnistöku, 
sauðfjárbeitar og einstaka sinnum fisk- og rjúpnaveiði. Áhrifin eru metin nokkuð neikvæð. 

Ásýnd: Talið er að nokkuð neikvæð áhrif verði á ásýnd frá útsýnisstöðum í Ólafsdal, Reykhólum, 
Geiradal og Borgarlandi.  

Talsvert neikvæð áhrif 

Vægiseinkunn byggir á eftirfarandi viðmiðum: 

¶ Áhrif framkvæmdar á umhverfisþátt taka ekki til umfangsmikils svæðis, en svæðið 

kann að vera viðkvæmt fyrir breytingum, m.a. vegna náttúrufars og fornminja. 

¶ Áhrifin geta verið neikvæð fyrir svæðið og/eða geta valdið fjölda fólks ónæði eða 

óþægindum. 

¶ Áhrifin geta verið varanleg og í sumum tilfellum óafturkræf. 

¶ Áhrif geta verið staðbundin, svæðisbundin og/eða á landsvísu. 

¶ Áhrif geta verið í ósamræmi við ákvæði laga og reglugerða, almenna stefnumörkun 

stjórnvalda eða  alþjóðasamninga sem Ísland er aðili að. 

Ásýnd: Talið er að talsvert neikvæð áhrif verði á ásýnd frá útsýnisstöðum í Saurbæ, Staðarhólskirkju, 
Þröskuldum og á fjalli fyrir ofan Ólafsdal.  

Yfirlit áhrifa á einstaka umhverfisþætti 

Umhverfis-
þáttur 

Umhverfisáhrif Mótvægisaðgerðir Vöktun/eftirlit  

Landslag Óveruleg ς Nokkuð neikvæð 

Landsvæðið hefur takmarkaða 
landnýtingu og er fjarri byggð. 
Vindmyllur eru stór og áður óþekkt 
mannvirki í íslensku landslagi. 

 

Breytt uppröðun 
vindmylla á 
hönnunarstigi. 

 

Hönnun mannvirkja falli sem 
best að landslagi og gætt að 
frágangi  framkvæmda á 
yfirborði til að lágmarka 
rask. 

Ásýnd Óveruleg ς Talsvert neikvæð 

Takmarkaður sýnileiki frá byggð 
vegna staðsetningar vindmylla á fjalli. 
Vindmyllur verða mögulega teknar 
niður að líftíma loknum. Vindmyllur 
eru áberandi mannvirki og verða að 
nýju kennileiti í landslaginu. 

 

Breytt uppröðun 
vindmylla á 
hönnunarstigi. 

 

Hönnun mannvirkja falli sem 
best að landslagi og gætt að 
frágangi  framkvæmda á 
yfirborði til að lágmarka 
rask. 

Jarðmyndanir Óveruleg 

Engar jarðmyndanir sem njóta 
verndar. 

 

Engar fyrirhugaðar. 

 

Endurnýting jarðefna eins og 
kostur er. 

Vatnafar Óveruleg 

Lagning vega og önnur starfsemi 
innan grannsvæða vatnsverndar er 
leyfileg með réttu verklagi og ströngu 
eftirliti.  

 

Engar fyrirhugaðar. 

 

Eftirlit með framkvæmdum 
innan vatnsverndarsvæðis. 

Gróðurfar Óveruleg   

Umhverfis-
þáttur 

Umhverfisáhrif Mótvægisaðgerðir Vöktun/eftirlit  

Einungis 1% framkvæmdasvæðis eru 
vistgerðir með mjög hátt verndargildi. 

Aðferðir skoðaðar á 
framkvæmdarstigi til 
uppgræðslu og 
endurheimtar gróðurs. 

Umhverfiseftirlit til að 
lágmarka rask á votlendi og 
gróðurhulu. 

Fuglalíf Óveruleg 

Lítið fuglalíf á fyrirhuguðu 
vindorkugarðssvæði. 

 

Forðast framkvæmdir 
yfir varptíma í nágrenni 
við ár og vötn á 
láglendi. 

 

Eftirlit er hafið með farflugi 
fugla. 

Hljóðvist Óveruleg 

Hljóðstig frá vindmyllum innan 
viðmiðunarmarka fyrir iðnaðar- og 
athafnasvæði. 

 

Engar fyrirhugaðar. 

 

Ekki fyrirhugað. 

Fornleifar Óveruleg 

Fáar fornleifar innan áhrifasvæðis 
framkvæmdar og aðeins í nágrenni 
aðkomuvegar. 

 

Aðeins að höfðu 
samráði við 
Minjastofnun Íslands. 

 

Gætt að því að minjum verði 
ekki raskað nema í samráði 
við Minjastofnun Íslands. 

Samfélag Verulega jákvæð ς Talsvert jákvæð 

Fólksaukning í fámennu samfélagi og 
aukin eftirspurn eftir þjónustu. Meiri 
fjölbreytni í menningarlífi, félagsstarfi 
og íbúasamsetningu. Atvinnusköpun 
fyrir heimamenn og auknar tekjur 
fyrir sveitarfélagið.  

 
Áhættugreining 
samfélagslegra innviða. 
Ráðningarferli sem 
stuðlar að 
atvinnusköpun og 
þekkingaraukningu til 
lengri tíma í 
heimabyggð. 
Samfélagssjóður til að 
styrkja verkefni innan 
sveitarfélagsins. 

 

 

Mikilvægt er að framkvæmdaeftirliti verði sinnt þannig að rask vegna framkvæmda verði 
haldið í lágmarki 

Mikil áhersla er lögð á ítarlegt umhverfiseftirlit á framkvæmdatíma þannig að raski verði haldið í 
algjöru lágmarki. Þetta á einkum við gerð aðkomuvegar í Garpsdal og hlíðum Garpsdalsfjalls, en einnig 
uppsetningu vindmylla innan framkvæmdasvæðis á Garpsdalsfjalli.  

Samantekin heildaráhrif vindorkugarðs í Garpsdal 

Þær rannsóknir sem unnar hafa verið í tengslum við verkefnið styðja við upprunalega stefnu 
framkvæmdaraðila um að staðsetning vindorkugarðsins sé til þess fallin að lágmarka umhverfisáhrif 
og þá aðallega vegna fjarlægðar frá mannabyggðum sem og landaðstæðna. Í verkefnum sínum leggur 
EM Orka sig fram um að starfa í góðri sátt við fólk í heimabyggð. Í því samhengi verður í þessu verkefni 
settur á stofn sérstakur samfélagssjóður sem ætlað er að styrkja við innviði sveitarfélagsins. EM Orka 
telur að unnt verði að byggja upp vindorkugarð á þessu svæði á haganlegan hátt í góðri sátt við 
umhverfi og samfélag. 

Orðskýringar 

Umhverfismatsskýrsla Skýrsla framkvæmdaraðila um mat á umhverfisáhrifum sem auglýst er til 
kynningar af Skipulagsstofnun. 

Matsáætlun Áætlun framkvæmdaraðila um mat á hvaða þættir framkvæmdar og 
umhverfis leggja skuli áherslu á í umhverfismatinu og um kynningu og 
samráð. 

MW Megawatt = milljón wött = þúsund kílówött = MVA*cos( )˒. Mælieining fyrir 
raunafl. 

Safnstöð raforku Mannvirki og búnaður sem nýttur er til að sameina þá raforku sem 
framleidd er t.d. með vindmyllum. 

Sódar tæki (Sonic detection probe). Tæki sem mælir vindhraða og vindstefnu upp að 
200 metra hæð með því að senda frá sér bylgjur og lesa endurvarpið af 
þeim.  

Tengivirki Mannvirki og búnaður sem notaður er til að setja rafmagn inn á og út af 
flutningskerfi raforku. 

Vindorkugarður Margar vindmyllur staðsettar í þyrpingu sem nýttar eru til framleiðslu á 
raforku. 

1. Inngangur 

1.1 Áform og framkvæmdaraðili 

EM Orka áformar að reisa allt að 88,2 MW vindorkugarð í landi Garpsdals við Gilsfjörð í 
Reykhólahreppi. EM Orka er íslenskt fyrirtæki í eigu EMP Holdings, sem er sameiginlega í eigu EMP IN 
og Vestas, en Vestas er einn stærsti vindmylluframleiðandi heims með 115 GW framleiðslugetu í 81 
landi. EMP var stofnað árið 2015 með það að markmiði að stuðla að og þjóna alþjóðlegum markmiðum 
um aukna áherslu á endurnýjanlega orku, þá aðallega á sviði vind- og sólarorku.  

EMP, með höfuðstöðvar í Dublin, Írlandi, býr yfir mikilli reynslu á þróunarverkefnum á sviði 
endurnýjanlegrar orku á alþjóðavettvangi. Markmið fyrirtækisins er að sameina áralanga reynslu sína 
til að þróa og þjóna vaxandi orkumarkaði fyrir endurnýjanlega orku, vera leiðandi í dreifingu 
endurnýjanlegrar orku á heimsvísu og með því draga úr notkun jarðefnaeldsneytis.  

1.2 Vindorkunýting á Íslandi 

Nýting á vindorku til raforkuframleiðslu í nágrannalöndunum hefur vaxið jafnt og þétt síðustu áratugi 
og því komin mikil reynsla á rekstur vindorkugarða erlendis þó viðfangsefnið sé  tiltölulega nýtt  hér á 
landi. Tækniþróun í vindorkunýtingu hefur leitt til þess að vindorkan verður sífellt hagkvæmari sem 
orkukostur. Áhugi raforkufyrirtækja fyrir innleiðingu og nýtingu vindorku til raforkuframleiðslu hér á 
landi hefur því færst í aukana og svara einnig kalli eftir framleiðslu vistvænnar orku. Á Íslandi eru 
kjöraðstæður fyrir vindorkuver þar sem hér er mikill vindur og mikið um opin landsvæði. Í dag eru 
starfræktar vindmyllur á þremur stöðum á landinu. Árið 2011 var sett upp vindmylla á bænum 
Belgsholti í Melasveit og hefur hún framleitt rafmagn síðan. Í janúar 2013 voru gangsettar tvær 900 
kW vindmyllur hjá Landsvirkjun á svæði sem kallað hefur verið Hafið, milli Búrfells og Sultartanga. 
Rekstur og nýting þeirra hefur hingað til gengið eins og best verður á kosið. Sumarið 2014 voru svo 
reistar tvær vindmyllur í Þykkvabæ á Suðurlandi.  

1.3 Af hverju Garpsdalur? 

Garpsdalur, eða öllu heldur Garpsdalsfjall, er talið vera svæði sem er vel til þess fallið að nýta fyrir 
vindorkugarð. Er þar einkum horft til hagstæðra vindskilyrða, nálægð í tengivirki, góðs aðgengis og 
fjarlægð frá byggð. Yfirborð svæðisins er mestmegnis melur með frostlyftu efni. Vegna mikillar hæðar 
yfir sjó er engin búseta innan svæðisins og lítið um dýralíf. Svæðið er innan 2730 ha lands í einkaeigu 
og þar af er fyrirhugað að afmarkað verði um 437 ha svæði fyrir vindmyllugarðinn. Alls er áætlað að 
þegar vindmyllugarðurinn verði fullbyggður fari um 445 ha landsvæði undir vindmyllur og tengdar 
framkvæmdir.  

Forathugun gefur til kynna að svæðið gæti afkastað allt að 88,2 MW orkuvinnslu, miðað við að allt að 
21 vindmylla verði reist og að hver þeirra verði allt að 159,5 m á hæð. Val á staðsetningu tók aðallega 
mið af vindathugunum og mögulegum vægum áhrifum á umhverfisþætti. Ýtarlegri vindmælingar 
hófust haustið 2018 og munu vindmælingar standa yfir um a.m.k. tveggja ára skeið.   

Í kafla 3.5.1 er fjallað nánar um forsendur staðarvals á Garpsdalsfjalli og þá þætti sem réðu því að EM-
Orka tók ákvörðun um að stefna að uppbyggingu á þessu svæði.  

1.4 Tilgangur framkvæmdar 

Meirihluti raforku á Íslandi er knúin áfram af vatnsorku þar sem framleiðsla er yfirleitt minnst yfir 
vetrartímann. Vindur blæs hins vegar að meðaltali mest yfir vetrartímann sem veldur því að beislun 
vindorku er gott mótvægi við beislun vatnsorku. Annar af kostum vindorku er sá að framkvæmdir eru 
afturkræfar, þar sem hægt er að taka vindmyllur niður eftir framleiðslu, þær taka ekki mikið pláss og 
orkukosturinn skapar einnig mörg viðhaldsstörf í nærsamfélaginu á rekstrartíma.  

Þessir þættir eru í samræmi við eftirfarandi stefnumið í Aðalskipulagi Reykhólahrepps 2006-2018:  

¶ Að stuðla að auknum og fjölbreyttum atvinnutækifærum með nægu framboði lóða undir 
iðnað, ferðaþjónustu og aðra atvinnustarfsemi og með aukinni nýsköpun.  

¶ Að efla atvinnuvegi í byggðalaginu. 

¶ Að stuðla að hagkvæmri nýtingu orkulinda. 

¶ Að stuðla að því að nýting lands, auðlinda og mannauðs sé í samræmi við markmið 
sjálfbærrar þróunar.  

Þessir þættir eru í samræmi við eftirfarandi stefnumið Sóknaráætlunar Vestfjarða 2015-2019 

¶ Einn helsti veikleiki Vestfjarða er veikir innviðir og er ótryggt rafmagn einn af þeim. 

¶ Raforkuskortur veikleiki atvinnu og nýsköpunar. 

¶ Auka eigi afhendingaröryggi rafmagns. 

¶ Veikleiki að rafmagn sé framleitt með jarðefnaeldsneyti.  

Þessir þættir eru í samræmi við Kerfisáætlun Landsnets 2019-2028 

¶ Flutningsgeta Vesturlínu sé langt frá því að vera fullnýtt. 

¶ Vestfjörðum hefur afhendingaröryggi í sögulegu samhengi verið heldur lakara en víðast 

annarsstaðar á landinu. 

1.5 Matsskylda og leyfi 

Samkvæmt 1. viðauka við lög nr. 111/2021 um umhverfismat framkvæmda og áætlana, lið 3.02, eru 
orkuver með 10 MW uppsett rafafl eða meira ávallt háð mati á umhverfisáhrifum. Fyrirhuguð 
framkvæmd vegna vindorkugarðs í Garpsdal er því matsskyld.  

Framkvæmdin er að auki háð leyfum sem talin eru upp í eftirfarandi töflu. 

Tafla 1.1 Leyfi framkvæmdar 

Leyfi Leyfisveitandi Tilvísun í lög Skýring Gildistími 

Framkvæmda-
leyfi 

Sveitarstjórn 
Reykhólahrepps 

14. gr. 
skipulagslaga nr. 
123/2010 

Framkvæmdaleyfi 
verður að liggja fyrir 
áður en framkvæmdir 
geta hafist. Álit 
Skipulagsstofnunar 
um mat á 
umhverfisáhrifum 
verður að liggja fyrir 
áður en leyfi er veitt. 
Framkvæmd skal vera 
í samræmi við gildandi 
skipulagsáætlanir. 

Framkvæmdaleyfi 
gildir á meðan á 
framkvæmd stendur 
sem leyfið er gefið 
fyrir. Veitt leyfi fellur 
úr gildi ef 
framkvæmdir hafa 
ekki hafist einu ári frá 
útgáfu þess eða ef 
framkvæmdir 
stöðvast í eitt ár eða 
lengur.  

Leyfi Leyfisveitandi Tilvísun í lög Skýring Gildistími 

Byggingarleyfi Byggingarfulltrúi 
Reykhólahrepps 

9. gr. laga nr. 
160/2010 um 
mannvirki 

Byggingarleyfi verður 
að liggja fyrir áður en 
framkvæmdir geta 
hafist. Framkvæmd 
skal vera í samræmi 
við gildandi 
skipulagsáætlanir. 

Byggingarleyfi gildir á 
meðan á framkvæmd 
stendur sem leyfið er 
gefið fyrir. Veitt leyfi 
fellur úr gildi ef 
framkvæmdir hafa 
ekki hafist einu ári frá 
útgáfu þess eða ef 
framkvæmdir 
stöðvast í eitt ár eða 
lengur. 

Virkjunarleyfi Orkustofnun 4 gr. raforkulaga 
nr. 65/2003 

Virkjunarleyfi þarf til 
að reisa og reka 
raforkuver. 

 

Starfsleyfi Heilbrigðiseftirlit 
Vestfjarða 

6. gr. laga nr. 
7/1998 um 
hollustuhætti og 
mengunarvarnir 

Starfsleyfi á við 
starfsemi virkjunar og 
vinnubúða og verður 
það að liggja fyrir áður 
en starfsemi hefst. 

Starfsleyfi er veitt til 
tiltekins tíma í senn 
sem er ákveðinn í 
samráði við 
leyfisveitanda og skal 
ná yfir þann tíma sem 
starfsemi er á 
framkvæmdasvæðinu. 
EM Orka gerir ráð 
fyrir að sækja um 30 
ára leyfi til reksturs 
vindorkugarðs.  

Leyfi Fiskistofu Fiskistofa 33. gr. laga nr. 
61/2006 um lax- 
og silungsveiði 

Sótt er um leyfi ef 
framkvæmdir verða í 
eða við veiðivatn, allt 
að 100 metrum frá 
bakka, sem áhrif getur 
haft á lífríki vatnsins 
eða aðstæður til veiði. 

Leyfi gildir fyrir þeirri 
framkvæmd sem 
leyfið er gefið fyrir. 

Auk ofangreindra leyfa er Samgöngustofu heimilt að krefjast þess að vindmyllur verði merktar (með 
ljósamerkingum), ef þær teljast hættulegar flugumferð, sbr. 68. gr. laga nr. 60/1998 um loftferðir. Sjá 
má nánari umfjöllun um ljósamerkingar í kafla 4.9.2 um flugöryggi. 

Einnig þarf að hafa í huga að ef fornleifar finnast við framkvæmdir þarf leyfi Minjastofnunar Íslands til 
að mega hreyfa við þeim, sbr. 21. gr. laga nr. 80/2012 um menningarminjar.  

Eftirfarandi leyfi liggja nú þegar fyrir vegna rannsókna og nýtingar á landi fyrir vindorkugarð í Garpsdal: 

¶ Leyfi frá Reykhólahreppi til uppsetningar veðurmasturs á Garpsdalsfjalli til vindmælinga. 

¶ Stöðuleyfi frá Reykhólahreppi fyrir SODAR vindmælitæki. 

1.6 Matsvinnan og tímaáætlun 

Mat á umhverfisáhrifum er ferli þar sem umhverfisáhrif framkvæmda eru metin í samræmi við lög nr. 
111/2021 um umhverfismat framkvæmda og áætlana. Möguleg áhrif eru greind og þar sem mögulegt 
er að áhrif verði verulega neikvæð eru settar fram mótvægisaðgerðir með það að markmiði að draga 
úr áhrifum. Matsferlið felur í sér gerð matsskýrslu en í undirbúningi hennar er haft samráð við alla 

aðila sem telja sig málið varða og þeim gefinn kostur á að koma á framfæri ábendingum og 
athugasemdum. Í lokin er unnin matsskýrsla þar sem settar eru fram niðurstöður umhverfismats byggt 
á rannsóknum og mati á mögulegum áhrifum á fyrirfram skilgreinda umhverfisþætti. Niðurstaða 
umhverfismats er mikilvægt innlegg inn í framkvæmdaleyfisumsókn sem á endanum verður sótt um 
til Reykhólahrepps.  

Vinna við mat á umhverfisáhrifum er fyrst og fremst í höndum framkvæmdaraðilans EM Orku í 
samstarfi við ráðgjafa verkfræðistofunnar Mannvits (nú Cowi). Að matinu koma einnig aðrir aðilar sem 
ráðgjafar auk aðila sem vinna rannsóknir og sérfræðiskýrslur fyrir matið. Í töflu 1.1 er yfirlit yfir þá aðila 
sem komu að matvinnunni með einum eða öðrum hætti. Í töflu 1.2 er yfirlit yfir þær sérfræðiskýrslur 
sem unnar voru fyrir matið ásamt höfundum þeirra. Sérfræðiskýrslurnar má finna í heild sinni sem 
viðauka með þessari skýrslu. 

Tafla 1.2 Aðilar sem komu að matsvinnunni og hlutverk þeirra. 

Aðili Hlutverk Fyrirtæki 

Ríkarður Örn Ragnarsson Verkefnisstjóri framkvæmdaraðila EM Orka 

Marc McLoughlin Framkvæmdastjóri framkvæmdaraðila EM Orka 

Rúnar D. Bjarnason Verkefnisstjóri ráðgjafa Mannvit/COWI 

Sigríður Dúna Sverrisdóttir Skýrslugerð og landslagsgreining Mannvit/COWI 

Steinþór Traustason Kortagerð Mannvit/COWI 

Sveinn Bjarnason Myndvinnsla Mannvit/COWI 

John Murphy Ráðgjöf við fuglaathuganir Malachy Walsh and 
Partners 

Nik Hennessy Ásýndarmyndir Macroworks 

 

Tafla 1.3 Sérfræðiskýrslur og höfundar þeirra. 

Höfundar Sérfræðiskýrsla Fyrirtæki 

Elín Guðmundsdóttir, 
Guðrún Óskarsdóttir og 
Kristín Ágústsdóttir 

Gróður í Garpsdal og á Hrauni á 
Garpsdalsfjalli 

Náttúrustofa Austurlands 

Benedikt Ó. Steingrímsson Jarðfræðiskýrsla Garpsdalur Mannvit/COWI 

Elín Ósk Hreiðarsdóttir 
(ritstj.), Birna Lárusdóttir og 
Guðrún Alda Gísladóttir  

Deiliskráning fornleifa í landi 
Garpsdals í Gilsfirði 

Fornleifastofnun Íslands 

Hjalti Jóhannesson Garpsdalur vindorkugarður ς Mat á 
áhrifum á samfélag 

Rannsóknamiðstöð 
Háskólans á Akureyri 

Hálfdán Helgi Helgason, 
Halldór Walter Stefánsson, 
Hlynur Ármannsson, Rán 
Þórarinsdóttir, Skarphéðinn 
Þórisson, Kristín Ágústsdóttir 

Fuglalíf á Hrauni á Garpsdalsfjalli og 
nærsvæðum 

 

Náttúrustofa Austurlands 

Hrönn Hafliðadóttir/Sigríður 
Dúna Sverrisdóttir 

Landslagsgreining Mannvit/COWI 

 



VINDORKUGARÐUR Í GARPSDAL 
SKJALANÚMER: 5500006-000-HRP-0001  
ÚTGÁFUNÚMER: 6 

 

Höfundaréttur © 2024 Mannvit. Allur réttur áskilinn.   .ƭǎΦ 5 

1.6.1 Matsáætlunarstig 

Matsvinna fyrir Garpsdal hófst á síðari hluta árs 2018, en þá voru í gildi lög nr. 106/2000 um mat á 
umhverfisáhrifum. Fyrri hluti umhverfismatsins var því unnin samkvæmt þeim lögum, þ.e. matsáætlun 
og drög að frummatsskýrslu sem skilað var til Skipulagsstofnunar. Ný lög nr. 111/2021 um 
umhverfismat framkvæmda og áætlana tóku gildi 1. september 2021, en samkvæmt þeim er unnin 
umhverfismatsskýrsla á eftir matsáætlun. Þar sem matsferli dróst á langinn er nú unnið að 
umhverfismatsskýrslu samkvæmt nýjum lögum.  

1.6.2 Matsferlið 

Vinna við fyrri hluta mats á umhverfisáhrifum var unninn  í samræmi við það sem kveðið er á um í 
lögum um mat á umhverfisáhrifum nr. 106/2000 m.s.br. Matsvinna framkvæmdarinnar hófst með 
gerð tillögu að matsáætlun þar sem framkvæmdin var kynnt og því lýst hvernig fyrirhugað var að 
standa að mati á umhverfisáhrifum. Unnin voru drög að tillögu að matsáætlun sem voru kynnt 
umsagnaraðilum og almenningi í lögbundnar 2 vikur. Fullbúin tillaga að matsáætlun með úrvinnslu 
þeirra athugasemda sem bárust við drögin, var send Skipulagsstofnun til ákvörðunar í apríl 2019. Í 
nóvember 2019 var haldinn fundur með Náttúrufræðistofnun Íslands og Skipulagsstofnun þar sem 
farið var yfir helstu niðurstöður fuglaathugana sem þá lágu fyrir og þá aðferðafræði sem þar var notuð. 
Í kjölfarið sendi Skipulagsstofnun frá sér ákvörðun um matsáætlun í júlí 2020. Vinna við 
frummatsskýrslu hófst síðla árs 2019 og voru drög að frummatsskýrslu lögð fyrir Skipulagsstofnun til 
rýni í október 2020. Fljótlega eftir það ákvað framkvæmdaraðili að setja vinnu við umhverfismat 
verkefnisins í bið.  

Í millitíðinni tóku ný lög nr. 111/2021 um umhverfismat framkvæmda og áætlana gildi 1. september 
2021. Því lýkur nú matsferlinu með gerð umhverfismatsskýrslu í framhaldi draga að frummatsskýrslu í 
stað endanlegrar frummatsskýrslu og matsskýrslu eins og eldri lög kveða á um. Í 
umhverfismatsskýrslunni eru umhverfisáhrif framkvæmdar metin í samræmi við matsáætlun. Skýrslan 
er eftir það lögð fyrir Skipulagsstofnun og telji Skipulagsstofnun að umhverfismatsskýrslan sé í 
samræmi við matsáætlun, álit Skipulagsstofnunar um matsáætlun og uppfylli skilyrði laga nr. 111/2021 
um umhverfismat framkvæmda og áætlana, hefst opinbert kynningarferli með því að stofnunin 
auglýsir umhverfismatsskýrsluna og leitar umsagna umsagnaraðila.  

Að loknu kynningarferli og yfirferð Skipulagsstofnunar á umhverfismatsskýrslu gefst 
framkvæmdaraðila tækifæri á að bregðast við umsögnum og athugasemdum og þar á eftir gefur 
Skipulagsstofnun út álit um umhverfismat framkvæmdarinnar. 

Matsferlinu er lýst á myndrænan hátt á mynd 1.1 þar sem gráir reitir sýna þann tíma sem 
undirbúningur og skýrslugerð getur tekið og gulir reitir sýna lögbundinn kynningar- og athugunartíma 
í ferlinu. Aðkoma almennings átti sér stað við gerð tillögu að matsáætlun og mun gera það aftur þegar 
umhverfismatsskýrsla liggur fyrir. Með þessari umhverfismatsskýrslu fer í hönd opinber athugun 
Skipulagsstofnunar og er óskað eftir umsögnum umsagnaraðila  og almenningi gefst kostur á að koma 
á framfæri umsögnum á þeim tíma.  

Mynd 1.1 Yfirlit yfir ferli mats á umhverfisáhrifum. 

1.7 Kynning og samráð 

Almenn hagsmunaaðilaskráning 

Við undirbúning verkefnisins hefur EM Orka lagt metnað sinn í að kynna framkvæmdaáform fyrir 
viðkomandi hagsmuna- og umsagnaaðilum og halda utan um þau samskipti. Það hefur falið í sér að 
skilgreina mögulega hagsmunaaðila á þróunarstigi verkefnisins. Einnig hefur það falist í að halda 
aðilum reglulega upplýstum um framgang mála og viðhalda góðu samtali allan undirbúningstíma 
framkvæmdarinnar.  

Tillaga að matsáætlun 

Við undirbúning tillögu að matsáætlun var fundað með helstu stofnunum sem hafa með undirbúning 
vindorku að gera auk þess sem haldnir voru fundir með sveitarstjórn Reykhólahrepps. Í ferlinu voru 
einnig haldnar eftirfarandi kynningar: 

Tafla 1.4 Samráð við undirbúning verkefnisins. 

Tímasetning Kynning 

10.-11. september 
2018 

Íbúar í innan við 10 km fjarlægð frá framkvæmdasvæðinu heimsóttir og þeim kynnt 
áformin. 

24. október 2018 Opinn íbúafundur í Króksfjarðarnesi þar sem almennt var fjallað um verkefnið og farið 
yfir stöðu mats á umhverfisáhrifum. Fundargestir hvattir til að kynna sér matsferlið og 
koma á framfæri upplýsingum sem nýst gætu í framhaldinu. 

13. ágúst 2019 Kynning á verkefni og staðháttum fyrir verkefnisstjórnunarhóp 4. áfanga 
rammaáætlunar.  

21 nóvember 2019 Kynning á niðurstöðum fuglaathugana fyrir Náttúrufræðistofnun Íslands og 
Skipulagsstofnun.  

18. maí 2020 Kynning á aðalskipulagsbreytingu vegna vindorkugarðs. 

Þegar drög að tillögu að matsáætlun lágu fyrir voru þau kynnt umsagnaraðilum og almenningi í tvær 
vikur, meðal annars á vef EM Orku. Þá voru haldnir fundir með flestum umsagnaraðilum og voru drög 
að tillögu að matsáætlun einnig send til þeirra til nánari glöggvunar. Fundað var með eftirfarandi 
umsagnaraðilum eða leitað álits á drögum að tillögu að matsáætlun: 

¶ Heilbrigðiseftirlit Vestfjarða 

¶ Landgræðsla ríkisins 

¶ Minjastofnun Íslands 

¶ Náttúrufræðistofnun Íslands 

¶ Orkustofnun 

¶ Samgöngustofa 

¶ Umhverfisstofnun 

¶ Veðurstofa Íslands 

¶ Vegagerðin 

¶ Landvernd 

Í tillögu að matsáætlun var brugðist við athugasemdum sem fram komu í ferlinu og var matsáætlunin 
síðan lögð fyrir Skipulagsstofnun til ákvörðunar. Skipulagsstofnun auglýsti tillögu að matsáætlun í 
fjölmiðlum og gafst almenningi kostur á að kynna sér framkvæmdaáform og áætlun um mat á 
umhverfisáhrifum verkefnisins. Engar athugasemdir frá almenningi bárust á kynningartíma tillögu að 
matsáætlun. 

Frummatsskýrsla/Umhverfismatsskýrsla 

Þar sem ákvörðun Skipulagsstofnunar um matsáætlun tafðist nokkuð var unnið að gerð 
frummatsskýrslu að miklu leyti samhliða því að beðið var ákvörðunar. Samráð við gerð 
frummatsskýrslu snéri nær eingöngu að samtali við Náttúrufræðistofnun Íslands og Skipulagsstofnun 
í tengslum við aðferðafræði fuglaathugana.  Einnig var samtal við Skipulagsstofnun um aðferðafræði 
við mat á sjónrænum áhrifum og val á útsýnisstöðum ljósmynda. Fjallað er nánar um það samráð í 
kafla 6.2.  

Drög að frummatsskýrslu voru lögð fram til Skipulagsstofnunar í október 2020, fyrir breytingar á lögum 
um mat á umhverfisáhrifum. Eftir að drögunum var skilað fór verkefnið í bið og ekki varð af opinberu 
umsagnaferli.  

Umhverfismatsskýrsla 

Þessi umhverfismatsskýrsla er byggð á forskrift matsáætlunar, og rannsóknum sérfræðiaðila. Greint 
er frá grunnástandi framkvæmdasvæðis, umhverfisáhrifum framkvæmdarinnar og mögulegum 
mótvægisaðgerðum. Þegar gerð umhverfismatsskýrslu er lokið er skýrslan lögð fram til 
Skipulagsstofnunar sem kynnir fyrirhugaða framkvæmd og umhverfismatsskýrslu fyrir almenningi á 
áberandi hátt í sex vikur, Skipulagsstofnun kallar þá eftir umsögnum fagaðila auk þess sem 
almenningur getur kynnt sér framkvæmdina og sent inn umsagnir. 

Álit Skipulagsstofnunar 

Álit Skipulagsstofnunar um umhverfismatsskýrslu skal liggja fyrir innan sjö vikna frá því að kynningu á 
umhverfismatsskýrslu lýkur. Í álitinu skal Skipulagsstofnun veita rökstutt álit sitt um umhverfismat 
framkvæmdarinnar  þar sem fjallað er um forsendur, aðferðir og ályktanir um umhverfisáhrif 
framkvæmdarinnar í umhverfismatsskýrslunni.  

1.8 Frávik frá matsáætlun 

Fjöldi vindmylla 

Eftir kynningu matsáætlunar hafa breytingar orðið á nokkrum þáttum framkvæmdarinnar. Ein helsta 
breytingin er að í matsáætlun var gert ráð fyrir allt að 35 vindmyllum með 130 MW framleiðslugetu, 
en er nú gert ráð fyrir 21 vindmyllu með afli upp á 88,2 MW. Þessar breytingar eru aðallega tæknilegs 
eðlis þar sem frekari skoðun á svæðinu og niðurstöður vindmælinga gáfu tilefni til að auka bilið milli 
vindmylla og þar með fækka þeim sem um leið veldur því að framkvæmdasvæðið er stærra umfangs.  

Í matsáætlun voru fyrirhugaðar vindmyllur kynntar sem allt að 150 metra háar miðað við spaða í efstu 
stöðu. Eins og staðan er núna er gert ráð fyrir örlítið hærri vindmyllum, eða 159,5 metra háum. 
Breytingin í heild sinni er tiltekin í töflu 1.4, en á heildina litið fækkar vindmyllum umtalsvert en þær 
vindmyllur sem nú eru lagðar til eru nokkru aflmeiri og hærri. 

Tafla 1.5 Frávik frá matsáætlun. 

Framkvæmdaþættir Matsáætlun Umhverfismatsskýrsla 

Heildar afl (MW) 130 88,2 

Afl stakra vindmylla (MW) 3,7 4,2 

Fjöldi vindmylla 35 21 

Hæð vindmylla Allt að 150 Allt að 159,5 

Framkvæmdasvæði 3,2 km 2 4,4 km 2 

Á myndum 1.2 og 1.3 hér fyrir neðan má sjá mögulega ásýnd að Garpsdalsfjalli þar sem borin er saman 
fyrri tillaga með 35 vindmyllum og núverandi tillaga með 21 vindmyllu. Fjallað er nánar um áhrif 
þessara mismunandi kosta í kafla 3.5 og í viðkomandi matsköflum.  

 

Mynd 1.2 Samanburður á stærð vindorkugarðs. Horft frá Saurbæ sunnan Gilsfjarðar að Garpsdalsfjalli til 
norðausturs.   

Mynd 1.3 Samanburður á stærð vindorkugarðs. Horft af Þröskuldum að Garpsdalsfjalli í suður.  

Afmörkun vindorkugarðs 

Við nánari hönnun vindorkugarðsins og uppröðun vindmylla innan hans kom einnig í ljós að þörf væri 
á að taka stærra svæði undir en upprunalega var gert ráð fyrir og fjallað var um í matsáætlun og í 
flestum athugunum á svæðinu.  

Í erindi til Skipulagsstofnunar vegna þessara breytinga var bent á að upphaflegar væntingar EM Orku 
til ferlis mats á umhverfisáhrifum var að fá niðurstöðu í matsáætlun fyrir sumarið 2019 svo hægt væri 
að hefja rannsóknir á þeim grunni það sumar. Þegar ljóst var að slíkt næðist ekki, var engu að síður 
farið í rannsóknir það sumarið til þess að missa ekki úr þann tíma, enda rannsóknirnar háðar þeim 
árstíma. Af þeim sökum var unnið að rannsóknum á jarðfræði, gróðri og fuglalífi sumarið 2019. 
Frumniðurstöður fuglarannsókna voru kynntar fyrir Náttúrufræðistofnun og Skipulagsstofnun í 
nóvember 2019.  

Stærð þess svæðis sem bætist við það sem áður var búið að athuga er 146 ha. EM Orka ásamt 
ráðgjöfum Mannvits (nú Cowi) telja að stækkun á framkvæmdasvæði verkefnisins gefi ekki tilefni til 
nýrra vettvangsrannsókna, heldur verði unnt að notast við fyrirliggjandi upplýsingar til þess að álykta 
um möguleg áhrif. Það byggir á eftirfarandi greiningu sem sett var fram í erindi til Skipulagsstofnunar:  

Gróðurrannsókn: Niðurstöður ítarlegrar rannsóknar sem fór fram innan upprunalega 
rannsóknarsvæðisins á Hrauni  gáfu til kynna að gróður þar sé fábrotinn, eyðimelavist ríkjandi og 
svæðið einsleitt. Engin forgangvistgerð fannst innan svæðisins. Af þessum sökum er metið sem svo að 

ekki sé þörf á að gera sérstaka vettvangsrannsókn innan viðbótarsvæðis heldur láta nægja fyrirliggjandi 
vistgerðarkort Náttúrufræðistofnunar Íslands ásamt nýlegum loftmyndum. Sú vinna var unnin af 
sérfræðingum Náttúrustofu Austurlands sem unnu að gróðurfarsathuguninni sumarið 2019 og er gerð 
grein fyrir henni í kafla 6.4 og í viðauka 4. 

Jarðvegsrannsókn: Niðurstöður rannsóknar sem fram fór innan upprunalega rannsóknarsvæðisins 
gefur til kynna að á svæðinu séu ekki jarðmyndanir sem eru sérstakar eða einstakar á lands- eða 
heimsvísu. Miðað við hvað viðbótarsvæði liggur nærri því svæði sem þegar hefur verið rannsakað 
ítarlega má draga þá ályktun að aðstæður þar séu þær sömu. Ekki er talin ástæða til að rannsaka 
jarðlög sérstaklega með prufuholum heldur er lagt til að jarðfræðingur sem stýrði fyrri rannsókn álykti 
um aðstæður út frá núverandi þekkingu og göngu hans um svæðið sumarið 2019. Gerð er grein fyrir 
henni í kafla 6.3. 

Fuglarannsókn: Fuglarannsóknir tóku til greina 500 metra jaðarsvæði og náðu því yfir nær allar 
vindmyllur fyrir utan eina sem lendir rétt handan jaðarsvæðisins. Niðurstöður árekstralíkans gáfu til 
kynna lága árekstrartíðni fyrir hinar 20 vindmyllurnar og enginn fugl í verndarflokki sást á svæðinu. Af 
þeim sökum þykir ekki tilefni til að taka þá einu vindmyllu sérstaklega fyrir. Ekkert farflug sást yfir 
svæðinu enda svæðið mjög ólíklega í farleið.  

Fornleifarannsókn: Samkvæmt fornleifarannsókn eru fáar fornleifar á athugunarsvæðin og staðfesta 
heimildir það. Engar fornleifar fundust innan upprunalegrar afmörkunar vindorkugarðs og er ekki 
ástæða til að ætla að ný afmörkun leiði annað í ljós.   

2. Staðhættir 

2.1 Framkvæmdasvæðið og nágrenni þess 

Framkvæmdasvæðið er staðsett í suðaustasta hluta Reykhólahrepps á Vestfjarðarkjálkanum, sjá mynd 
2.1. Landið á þessum slóðum einkennist af krókóttum fjörðum með eyjum og skerjum, víða 
takmörkuðu undirlendi við sjávarsíðuna og þröngum dölum inn til landsins sem afmarkast af nokkuð 
háum og bröttum fjöllum. Heiðar- og fjallalandslag er víða mjög víðfeðmt og ávalt, jafnvel flatt og mikið 
er um vötn og litlar tjarnir. 

Garpsdalur, sjá mynd 2.2, er dalur inn af Gilsfirði og fyrirhugaður vindorkugarður verður staðsettur 
uppi á heiðinni inn af Garpsdal, nánar tiltekið inn af Bakkasnjófjöllum, á landsvæði sem kallast Hraun, 
sjá mynd 2.3. Framkvæmdin í heild, þ.e. vindorkugarður, aðkomuvegur og jarðstrengur til 
raforkuflutnings, mun ná til lands í Garpsdal, á Hrauni, í Bakkadal og niður í Geiradal. Mynd 2.4 gefur 
hugmynd um hvernig vindorkugarðurinn gæti litið út séð úr lofti.  

Vestfjarðarvegur liggur vestan við framkvæmdasvæðið, að sunnan þvert yfir Gilsfjörðinn, fyrir 
Króksfjarðarnes og áfram til norðvesturs og vesturs út sunnanverða Vestfirðina. Vestfjarðarvegur ber 
mest alla umferð út á Vestfjarðarkjálkann. Þá er gamli þjóðvegurinn, Garpsdalsvegur, sem þverar 
mynni Garpsdals og liggur um Gilsfjörð og tengist inn á Vestfjarðarveg sitt hvoru megin við fjörðinn. 
Leiðin um Þröskulda liggur um Arnkötludal og tengir Vestfjarðarveg við Steingrímsfjörð. Um svæðið 
liggur flutningsleið raforku út á Vestfirði sem er 132 kV háspennulína með tengivirki í Geiradal. Norðan 
við tengivirkið kallast línan Mjólkárlína 1 og sunnan við kallast hún Geiradalslína 1. 

Jarðir með sveitabæjum eru innan eða í næsta nágrenni við fyrirhugað framkvæmdarsvæði. Næst er 
jörðin sem landsvæði vindorkugarðsins tilheyrir, Garpsdalur. Aðrir bæir í norðanverðum Gilsfirði eru 
Gróustaðir, Gilsfjarðarmúli og Gilsfjarðarbrekka. Í sunnanverðum Gilsfirði er Ólafsdalur. Þá er 
Króksfjarðarnes úti fyrir Króksfjarðarmúla og í Geiradal eru bæirnir Svarfhóll, Litla-Brekka, Bakki og 
Valshamar. Land í Bakkadal tilheyrir jörðunum Bakka og Valshamar. Nálægustu þéttbýli við 
framkvæmdasvæðið, eru Reykhólar (um 34 km), Búðardalur (50 km) og Hólmavík (38 km). Sjá má alla 
þessa staði sem hér eru nefndir á mynd 2.1, að undanskildum Hólmavík og Búðardal. Nánar verður 
fjallað um samfélagslega þætti, landnotkun og aðra staðhætti í kafla 6. 

Mynd 2.1 Yfirlitsmynd yfir nærumhverfi fyrirhugaðs framkvæmdasvæðis.  

Mynd 2.2 Horft inn Garpsdal til norðausturs (Mynd: Sveinn Bjarnason).  

 

Mynd 2.3 Framkvæmdasvæðið á Hrauni (Mynd: Sveinn Bjarnason).  

Mynd 2.4 Dæmi um mögulega ásýnd fyrirhugaðs vindorkugarðs séð úr lofti.  

2.2 Náttúrufarslegar aðstæður og náttúruvá 

2.2.1 Veðurfar og vindur 

Veðurfar og þá sérstaklega vindur er afar svæðisbundið og ræðst t.d. af hæð í landi og yfirborðsgerð 
lands. Vindur eykst almennt með vaxandi hæð yfir sjávarmáli og er vindhraði því alla jafna meiri á 
hálendi en láglendi. Vindafar við fjöll getur einnig verið flókið því fjallgarðar geta skapað skjól í sumum 
vindáttum og magnað vindinn úr öðrum. Vindur er einnig meiri að vetri en sumri1. Ítarleg skoðun á 
vindafari er því ein af lykilforsendum þess að rekstrarlegar forsendur gangi upp. Staðsetning 
fyrirhugaðs vindorkugarðs er m.a. tilkomin vegna þess að náttúruleg skilyrði til þess að virkja vind 
virðast vera með besta móti á þessu svæði. Svæðið stendur hátt og er mjög opið og athuganir gefa til 
kynna að sterkar norðaustan áttir séu þar ríkjandi, en samkvæmt vindatlas fyrir Ísland2 eru ríkjandi 
vindáttir á framkvæmdasvæðinu norðaustan- og suðvestanáttir. Norðaustanáttin er sú vindátt sem 
hefur mestan meðalvindhraða (m/s). Samkvæmt upplýsingum á vef Vegagerðarinnar og Veðurstofu 
Íslands eru reknar nokkrar sjálfvirkar veðurstöðvar nálægt fyrirhuguðu framkvæmdasvæði. Þar er um 
að ræða stöðvar á Þröskuldum, Ennishálsi, Króksfirði og Gillastaðamelum.  

Í umsögn sinni um tillögu að matsáætlun benti Veðurstofa Íslands á að rétt væri að huga að 10 mínútna 
meðalvindhraða og vindhviðum, en vindhviður geti náð tvöföldum meðalvindhraða. Einnig var bent á 
að tryggja þurfi að inniviðir þoli þann vindhraða og hviðustyrk sem gera má ráð fyrir á svæðinu.  

Ljóst er að vindhraði á svæðinu getur orðið mikill og mun EM Orka fara að tilmælum Veðurstofunnar 
við nánari athugun og hönnun á vindorkugarðinum á seinni stigum.  

 
1 Veðurstofa Íslands, 2012 
2 Veðurstofa Íslands, e.d. 

Vindauðlindin er í skoðun á framkvæmdarsvæðinu og hófust vindmælingar þar á vegum EM Orku 
haustið 2018 þar sem mældur er vindhraði, vindátt og órói. Vindmælingar munu standa yfir í a.m.k. 2 
ár.  

EM Orka hefur fengið vindorkuráðgjafa til þess að vinna mat á mögulegri orkunýtni í vindorkugarðinum 
í Garpsdal. Matið er byggt á bestu mögulegu þekkingu sem er fyrir hendi í þessum iðnaði við að spá 
fyrir um langtíma nýtingu mismunandi vindmylla. Útkoma þessa mats felur í sér líkur sem geta sagt 
fyrir um mögulega orkuvinnslugetu á 10 ára tímabili. Þessar líkur eru almennt settar fram sem P50 og 
P90 sem þýðir 50% og 90% líkur á að ná þeirri orkunýtingu sem stefnt er að á 10 ára tímabili.  

2.2.2 Vindhviður 

EM Orka hefur unnið með Vestas við að greina þá tegund vindmyllu sem hentar vindaðstæðum í 
Garpsdal. Talið er að 4MW línan frá Vestas henti best, en sú tegund getur staðið af sér fellibyl og er 
þannig hönnuð til að takast á við mikinn vind og hefur verið notuð á heimsvísu. Í stórum verkefnum 
tekur Vestas mið af umhverfis- og loftslagsskilyrðum verkefnisins, þar á meðal vindhraða, 
jarðvegsskilyrðum og nákvæmri greiningu á álagi á vindmylluna til að tryggja hönnun sem hentar best 
fyrir verkefnið. Vestas hefur mikla reynslu af uppsetningu vindmylla á stöðum þar sem eðlilega má 
búast við miklum vindhviðum. 

Vindmyllur eru almennt hannaðar fyrir aðstæður hvers verkefnis fyrir sig. Meðan á byggingar- og 
hönnunarstigi stendur er farið í mat til að ákvarða vindskilyrði og vindálag sem vindmyllur munu 
undirgangast. Flokkun vindstyrks er einn af þeim þáttum sem þarfnast athugunar við undirbúning 
vindorkuvers. Vindflokkar ákvarða hvaða vindmyllur henta eðlilegum vindskilyrðum á tilteknum stað. 
Flokkunin eru ákvörðuð af þremur breytum - meðalvindhraði, vindhviða með 50 ára endurkomutíma 
og ókyrrð, sjá töflu 2.1. Garpsdalur flokkast sem Class 1 svæði með yfir 10 m/s árlegan 
meðalvindhraða, vindhviðu með 1 árs endurkomutíma upp á 52,5 m/s og vindhviðu með 50 ára 
endurkomutíma upp á 70 m/s. 

Tafla 2.1 IEC vindflokkun3.  

Vindsvæði í flokki Class 1 eru algeng í Noregi, Svíþjóð, Finnlandi, Danmörku, Írlandi, Bretlandi, Norður-
Frakklandi og Norður-Spáni auk annarra staða á heimsvísu. Vestas hefur yfir 30 ára reynslu af hönnun 
og smíði vindmylla á þessum stöðum. Nýlega hafa Vestas vindmyllur verið valdar fyrir eftirfarandi Class 
1 og Class 1+ svæði: 

¶ Northern Scottish Isles 

Vindmylla - V117 
Árlegur meðalvindhraði - 10.4m/s 
Vindhviða með 1 árs endurkomutíma - 54.5m/s 
Vindhviða með 50 ára endurkomutíma - 70.0m/s 

¶ Vestur Noregur 

 
3 https://www.lmwindpower.com/en/stories-and-press/stories/learn-about-wind/what-is-a-wind-class 

IEC vindflokkar  

 
1 (Mikill vindur) 2 (Meðal vindur) 3 (Lítill vindur) 

Viðmiðunar vindhraði 50 m/s 42,5 m/s 7,5 m/s 

Árlegur meðalvindhraði (hámark) 10 m/s 8,5 m/s 7,5 m/s 

Vindhviða með 50 ára endurkomutíma 70 m/s 59,5 m/s 52,5 m/s 

Vindhviða með 1 árs endurkomutíma 52,5 m/s 44,6 m/s 39,4 m/s 

Vindmylla -  V136 
Árlegur meðalvindhraði - 9.4m 
Vindhviða með 1 árs endurkomutíma - 49.0m/s 
Vindhviða með 50 ára endurkomutíma - 63.7m/s 

Vestas notar einnig High Wind Operation (HWO) kerfi sem gerir túrbínunni kleift að starfa áfram 
umfram eðlileg efri mörk vindhraða. HWO kerfið dregur smám saman úr orkuframleiðslu til að hægt 
sé að nýta vindmylluna í lengri tíma sem skilar sér í stöðugleika fyrir flutningskerfið. 

2.2.3 Aðstæður á norðurslóðum 

Loftslagsaðstæðum á Garpsdalsfjalli er lýst sem aðstæðum á heimsskautasvæðum. Því þarf að hafa 
ýmislegt í huga hvað varðar hönnun, smíði og rekstur vindmyllanna. Vindorkugarðar hafa verið þróaðir 
og eru starfandi við öfgafyllstu loftslagsaðstæður á jörðinni þar sem mikill fjöldi vindmylla stendur á 
heimsskautasvæðum. Sérstakar hönnunarkröfur og mótvægisaðgerðir fyrir þessa tegund 
vindorkuþróunar eru nú vel þekktar og hægt er að taka tillit til þeirra alveg frá byrjun. Sem 
samstarfsaðili í þróun og vali á vindmyllutegund í Garpsdalsverkefninu hefur Vestas mikla reynslu og 
hæfni í þessum efnum. Hér að neðan er samantekt yfir umfang Vestas verkefna sem eru hönnuð og 
smíðuð vegna starfsemi í löndum á heimskautasvæðum. 

Tafla 2.2 Vestas vindmyllur staðsettar í löndum á heimskautasvæðum. 

Land Fjöldi MW Nýjasta gangsetning 

Japan 386 532 2018 

Mongólía 50 105 2018 

Kína 4.696 6.941 2019 

Kanada 1.956 3.671 2019 

Finnland 367 1.123 2019 

Rússland 17 52 2018 

Svíþjóð 2.103 4.231 2019 

Noregur 309 1.017 2019 

Hér að neðan eru þrjú dæmi um vindorkugarða sem staðsett eru norðan heimskautsbaugs eða um 100 
km norðar en Garpsdalur. Á þeim slóðum má búast við töluvert öfgafyllri veðurskilyrðum en almennt 
má búast við í Garpsdal. 

Havøygavlen vindorkugarðurinn í Norður-Noregi samanstendur af 15 Nordex 2,5 MW vindmyllum. 
Hann hefur verið starfræktur í næstum 20 ár með góðum árangri. Árið 2019 var ákveðið að skipta eldri 
vindmyllum út fyrir V117 4,2 MW Typhoon vindmyllur sem eru nánast alveg eins og þær sem áætlað 
er að nota í Garpsdal. Þetta verkefni sýnir ekki aðeins fram á að staðsetja vindorkugarð á 
heimsskautssvæði sé tæknilega mögulegt heldur einnig að slíkt sé áreiðanlegt yfir mjög langan tíma. 

Kolskaya vindorkugarðurinn í Murmansk héraði í Rússlandi er um 100 km frá heimsskautsbaugs. 
Framkvæmdir hófust seint á árinu 2019 og er vindorkugarðurinn ekki eingöngu áhugaverður hvað 
varðar staðsetningu heldur einnig umfang. Verkefnið samanstendur af 57 vindmyllum á 257 hektara 
svæði og mun framleiða um 750GWst af rafmagni á ári. Greint hefur verið frá því að heildarfjárfestingin 
í þessu 210 MW vindorkuverkefni verði ca. 273 milljónir evra sem er dæmi um hagkvæmi 
vindorkugarðs á slíkum stað. 

Þriðja dæmið er Raggovidda vindorkugarðurinn í Norður-Noregi. Fyrsta áfanga garðsins var lokið í 
september 2014 og samanstendur af 15 vindmyllum með 45 MW af uppsett afli. 

Dæmin sanna að Vindorkuiðnaðurinn hefur langa og staðfesta reynslu í að reisa vindmyllur í öfgafullu 
loftslagi. Sú reynsla mun verða nýtt í Garpsdalsverkefninu. 

Mynd 2.5 Dæmi um vindorkugarða norðan heimsskautsbaugs.  

2.2.4 Ísing 

Ísing á vindmylluspöðum er einn þeirra þátta sem helst getur valdið truflunum á starfsemi vindmylla 
en getur einnig orsakað áhættu í nánasta umhverfi þeirra. Tvenns konar ísing er til, slydduísing og 
skýjaísing. Fram kom í erindi haldið af Einari Sveinbjörnssyni á Haustþingi Veðurfræðifélagsins4 um 
veður og bilanir á Vesturlínu, að algengasta orsök bilana á línunni í mikilli hæð (á Dynjandis- og 
Þingmannaheiði) er skýjaísing. Skýjaísing myndast þegar komið er upp í og yfir 300 metra hæð yfir 
sjávarmáli og á þessum slóðum myndast slíkar aðstæður helst í suðaustan-, austan- og 
norðaustanáttum. 

Unnið er að samnorrænu verkefni um vindorku á köldum svæðum styrkt af Norræna orkusjóðnum og 
kallast verkefnið IceWind. Komið hefur út skýrsla sem fjallar sérstaklega um vind og ísingu með áherslu 
á skýjaísingu. Hluti verkefnisins var að gera ísingaratlas fyrir Ísland þar sem kortlagt var á hvaða 
svæðum má gera ráð fyrir mestum vandamálum vegna ísingar5. 

Ísing og áhættur í sambandi við ískast af spöðum verður tekið til skoðunar við hönnun vindmyllanna 
og aðra innviði vindorkugarðsins. Afísingarbúnaður í spöðum vindmylla á svæðum sem þessum er 
staðalbúnaður. Vindmyllur á svæðinu verða framleiddar af Vestas sem er einn stærsti 
vindmylluframleiðandi í heimi. Vestas hefur yfir að ráða umtalsverðri reynslu á hönnun vindmylla við 
hinar fjölbreytilegustu aðstæður. Uppsetning afísingarbúnaðar á svæðum með köldu loftslagi eins og 
er á Íslandi er hluti þeirrar reynslu. Vestas hefur komið að uppsetningu á meira en 4 GW af vindmyllum 
á svæðum þar sem vænta má ísingar. Á hverju svæði fer fram mat á aðstæðum með tilliti til mögulegrar 
ísingar og útfrá því er valinn réttur búnaður í vindmylluspaða (Vestas, 2018). Mynd 2.6 sýnir á einfaldan 
hátt hvernig afísingarbúnaður í vindmyllum Vestas virkar. Vindmyllurnar sem settar verða upp hafa 
verið hannaðar fyrir notkun í mjög köldu loftslagi. Hinn sértæki afísingarbúnaður fjarlægir ísmyndun 
af spöðum á skilvirkan hátt meðan vindmyllan er í rekstri. Hitaskynjarar eru í spöðum sem senda 

 
4 Einar Sveinbjörnsson, 2018 
5 Clausen, N.E. og Giebel, G., 2017 

skilaboð í stjórnborð sem staðsett er í vindmylluturni ef hitastig fer undir óæskileg mörk. Stjórnborð 
sér til þess að virkja hitara í spöðum sem bræða ísinn sem veldur því að framleiðsla raforku getur 
haldist óhindruð. Stjórnborðið sér einnig um að stöðva snúning spaðanna ef ísing veldur því að 
erfiðlega gengur að halda framleiðslu gangandi. Afísingarbúnaður á Vestas V136 er rafdrifinn, en röð 
hitanema og hitaelementa raðast eftir brún vindmylluspaða að innanverðu og til samans er þeim stýrt 
af tölvu í vélarhúsi vindmyllunnar.  

 

Mynd 2.6 Dæmi um afísingarbúnað í vindmyllum Vestas (Vestas, 2018).   

2.2.5 Ofanflóð, eldvirkni og jarðskjálftar 

Hvorki ummerki né heimildir benda til þess að aurskriður eða snjóflóð hafi fallið á 
framkvæmdarsvæðinu6. Svæðið er ekki í nágrenni við virkar eldstöðvar og er einnig utan 
jarðskjálftasvæða og því er lítil vá talin stafa af þessum þáttum.  

 
6 Benedikt Ó. Steingrímsson, 2019. 

3. Framkvæmdin 

3.1 Almennt 

Í þessum kafla er farið yfir helstu þætti framkvæmdarinnar. Upplýsingar byggja á frumhönnun 
aðkomuvegar og vega innan framkvæmdasvæðis. Einnig er byggt á frumdrögum að uppröðun 
vindmylla framkvæmdasvæðis, en endanleg uppröðun mun byggja á upplýsingum frekari vindmælinga 
sem halda áfram eftir að mati á umhverfisáhrifum lýkur. Í fyrstu er fjallað um þá framkvæmdaþætti 
sem valda raski á framkvæmdatíma, áhrifum á rekstrartíma og svo er einnig sérstök umfjöllun um 
niðurrif eftir að rekstri lýkur. Einnig er fjallað um valkosti, bæði varðandi aðkomuveg sem og stærð 
vindorkugarðs.  

3.2 Framkvæmdaþættir og fótspor framkvæmda 

Yfirlit yfir umfang framkvæmdarinnar má sjá í töflu 3.1 þar sem fram koma helstu hlutar 
framkvæmdarinnar ásamt kennistærðum. Hverjum framkvæmdaþætti fyrir sig er nánar lýst síðar í 
þessum kafla. 

Tafla 3.1 Framkvæmdaþættir og kennistærðir.  

Framkvæmdahluti Framkvæmdaþáttur Umfang og kennistærðir 

Vindorkugarður 

 

Vindmyllur Fjöldi: allt að 21 

Afl hverrar vindmyllu: 4,2 MW 

Alls uppsett afl: 88,2 MW 

Turnhæð: 91,5 m 

Spaðalengd: 68 m 

Hæð vindmyllu: um 159,5 m miðað við spaða í 
hæstu stöðu 

Undirstöður: um 660 m2 fyrir hverja vindmyllu en 
ræðst eftir að frekari jarðvegsrannsóknir hafa 
farið fram sem undanfari verkhönnunar. 

Alls fótspor/raskað land 

Undirstöður: 13.860 m2 

Kranaplön og 
tengivegir 

Kranaplan: um 5330 m2 við hverja vindmyllu 

Malarvegir innan vindorkugarðs að hverri 
vindmyllu, um 6 m á breidd 

Alls fótspor/raskað land 

Kranaplön: 111.930 m2 

Tengivegir: 81.000 m2 

Jarðstrengir og 
safnstöð raforku 

33 kV jarðstrengir milli allra vindmylla að 
safnstöð. Strengir verða lagðir í jörð meðfram 
vegum og eiga ekki að orsaka rask umfram það. 

Safnstöð raforku, mannvirki um 2.800 m2 að 
grunnfleti og um 8,5 m að hæð. 

Framkvæmdahluti Framkvæmdaþáttur Umfang og kennistærðir 

Alls fótspor/raskað land 

Safnstöð raforku: 2.800 m2 

Athafnasvæði verktaka Tímabundin aðstaða verktaka ásamt 
geymslusvæði, allt að 11.500 m2 að flatarmáli. 

Aðstaða verður að fullu fjarlægð að 
framkvæmdum loknum.  

Alls fótspor/raskað land 

Athafnasvæði verktaka: 11.500 m2 

Aðkomuvegur Vegur frá 
Garpsdalsvegi að 
vindorkugarði 

Um 5,3 km langur og 5 m breiður vegur, auk 
vegfláa sem gætu orðið mismiklir. Heildarbelti 
sem gæti raskast myndi nema um 7 m. 

Alls fótspor/raskað land 

Aðkomuvegur: 71.900 m2 

Strengleið 132 kV jarðstrengur frá 
vindorkugarði að 
tengivirki í Geiradal 

Strengskurður ásamt uppgreftri og vinnuvegi á 
um 10 km leið, u.þ.b 12 m breitt belti.  

Alls fótspor/raskað land 

Strengleið: 120.000 m2 
Vinnuvegur 

Efnistaka Efnisnáma á 
Garpsdalsmelum 

Efnistaka mun fara fram innan marka námunnar í 
aðalskipulagi.  

Alls fótspor/raskað land 0,3 km2 án strengleiðar 

3.2.1 Vindorkugarður 

Það svæði sem afmörkun vindorkugarðs nær til og sýnt er á mynd 3.1 er alls um 4,37 km 2 að stærð. 
Innan þess svæðis er áætlað að koma fyrir allt að 21 vindmyllu ásamt vegakerfi að öllum vindmyllum, 
jarðstrengjum sem tengir saman vindmyllur í safnstöð raforku, sem og athafnasvæði verktaka. 
Sameiginlegt fótspor allra framkvæmdaþátta innan vindorkugarðs mun nema um 0,22 km2 eða 22 ha 
og er það um 5 % af heildar afmörkun vindorkugarðsins. Á þessu stigi er reiknað með að aflsetning 
virkjunar verði allt að 88,2 MW. Endanleg aflsetning sem og uppbyggingarhraði, ræðst m.a. af 
kerfisgreiningu Landsnets á svæðinu. Mismunandi kostir varðandi aflsetningu eru bornir saman í kafla 
3.5. Koma þarf fyrir undirstöðum og reisa vindmyllur sem verða allt að 159,5 m á hæð að meðtöldum 
spöðum. 

Við ákvörðun á gerð, hæð og uppröðun vindmylla er leitast við að hámarka árlega orkuvinnslu fyrir 
vindorkugarðinn í heild. Þannig er tekið mið af áhrifum vindmylla á hver aðra, en margar vindmyllur í 
þyrpingu geta valdið því að ókyrrð í vindi eykst. Umfang slíkra áhrifa ræðst m.a. af vindátt, vindhraða, 
stærð spaða og ekki síst vegalengd milli vindmylla. Útfærsla vindorkugarðsins í Garpsdal tekur mið af 
þessum þáttum og núverandi áform um fyrirkomulag vindorkugarðs má sjá á mynd 3.1.   

Mynd 3.1 Vindorkugarður í Garpsdal. Tillaga að uppröðun vindmylla, vegir innan svæðis og aðrir 
framkvæmdaþættir.  

 



VINDORKUGARÐUR Í GARPSDAL 
SKJALANÚMER: 5500006-000-HRP-0001  
ÚTGÁFUNÚMER: 6 

 

Höfundaréttur © 2024 Mannvit. Allur réttur áskilinn.   .ƭǎΦ 22 

Unnið verður að jarðgrunnsathugunum og nánari hönnun vindorkugarðsins eftir að mati á 
umhverfisáhrifum er lokið. Þá verður útfærsla undirstaðna og annarra hluta vindorkugarðs endanlega 
ljós sem og endanleg staðsetning vindmylla. Hér á eftir er fjallað um alla þætti framkvæmdar á ítarlegri 
hátt.   

Vindmyllur 

Fyrirhugað er að reisa vindmyllur með turnhæð allt að 91,5 m og spaðalengd um 68 m. Þetta gerir 
vindmyllur sem verða allt að 159,5 m háar miðað við spaða í efstu stöðu og tekur mat á 
umhverfisáhrifum mið af því. Til samanburðar er Hallgrímskirkjuturn 74,5 m hár og hæsta tré á Íslandi 
29 m hátt (mynd 3.2).  

 

Mynd 3.2 Hæð fyrirhugaðra vindmylla í samanburði við þekkt kennileiti. 

Á þessu stigi er stefnt að því að nota vindmyllur af gerðinni V136 frá Vestas (sjá mynd 3.3) og má finna 
helstu upplýsingar um þá gerð vindmylla í töflu 3.2. 

 

Tafla 3.2 Helstu tæknilegu upplýsingar um vindmyllu af gerðinni V136 (Vestas, 2020).  

Tæknilegar upplýsingar Einingar 

Rekstrarupplýsingar 

Afl vindmylla 

Viðmiðunar upphafsvindhraði orkunýtingar 

Viðmiðunar hámarksvindhraði þegar vindmyllur slá út 

Stöðluð mörk lofthita sem vindmyllur geta verið í rekstri 

Snúningsflötur og spaðar 

Þvermál snúningsflatar 

Flatarmál snúningssvæðis 

Lengd spaða 

Turn 

Turnhæð (venjulega háð aðstæðum á hverjum stað) 

Hæð og lengd flutningshluta 
 

 
Túrbína 

Hæð og lengd flutningshluta 

 

4,2 MW 

3 m/s 

25 m/s 

-20°C til +45°C 

 

136 m 

14.527 m2 

68 m 

 

91,5 m 

Hæð 3,8 m 
Breidd 4,2 m 
Lengd 19,8-29,5 m 

 
Hæð 3,8 m 
Breidd 3,8 m 
Lengd 5,5 m 

Mynd 3.3 Vindmyllur af gerðinni V136 sem stefnt er á að nota í þessu verkefni. 

 

Við nánari athugun og eftir að vindmælingar hafa gefið fullnægjandi upplýsingar um vindafar á 
svæðinu verður ákveðið endanlega hvernig vindmyllur henti á svæðinu.   

Undirstöður, kranaplön og tengivegir 

Mynd 3.1 sýnir tillögu að staðsetningu vindmylla innan svæðis sem og kranaplön og tengivegi á milli 
vindmylla. Vindmyllur eru reistar á undirstöðum sem grafnar eru í jörðu. Í mati á umhverfisáhrifum er 
reiknað með að umfang undirstaða verði 660 m2 á heildina litið en aðeins hluti þess mun á endanum 
standa upp úr jörðinni líkt og mynd 3.4 gefur til kynna. Á myndinni er efsti hlutinn sá sem stendur á 
endanum upp úr jörðu og tengist við vindmyllu. Neðri hlutinn er steyptur og svo hulinn með jarðvegi.  

Mynd 3.4 Dæmi um undirstöðu vindmyllu. Efri mynd sýnir undirstöðu áður en frágangi er lokið og sú 
  neðri þegar frágangi er nánast lokið.  

Að hverri undirstöðu/vindmyllu eru lagðir malarvegir sem allir tengjast aðkomuvegi að svæðinu, sem 
tengist þjóðvegakerfinu. Vegirnir verða notaðir til flutninga vélarhluta á framkvæmdatíma og til 
viðhalds á rekstrartíma.   

Við hverja vindmyllu verður byggt kranaplan og er reiknað með að umfang hvers og eins nemi um 
5.330 m2. Á því plani er kraninn staðsettur sem notaður er við uppsetningu vindmylla, en einnig þarf 
að vera rými fyrir vélarhluta vindmyllunnar og spaða. Mynd 3.5 sýnir einfalda afstöðumynd af 
kranaplani.  

Mynd 3.5 Dæmi um kranaplan sem nýtt er við uppsetningu vindmylla7.  

Eins og mynd 3.5 sýnir þá þarf að vera aðstaða á plani fyrir vindmylluspaða sem eru 68 m langir, en 
einnig turn vindmyllunnar sem settur er upp í bútum sem og vélarhús og túrbínu.  

Jarðstrengir og safnstöð raforku 

Innan svæðis vindorkugarðs á Hrauni verða allar vindmyllur tengdar við safnstöð raforku með 33 kV 
jarðstrengjum. Strengirnir verða grafnir niður og staðsettir eins og kostur er í vegstæði til þess að 
lágmarka rask. Safnstöð raforku verður staðsett innan vindorkugarðsins þar sem spennan verður 
hækkuð í 132 kV og áætlað er að safnstöðin verði mannvirki með um 2.800 m2 grunnflöt. Áætluð 
staðsetning er sýnd á mynd 3.1.  

Aðstaða verktaka 

Verktakar við undirbúning framkvæmdasvæðis og seinna við uppsetningu vindmylla munu hafa megin 
aðstöðu á svæði við vindorkugarð, en áætluð staðsetning er sýnd á mynd 3.1. Á svæðinu þarf að vera 
rými fyrir tímabundna geymslu vinnuvéla og framkvæmdahluta. Einnig verður sett upp tímabundin 
aðstaða fyrir verktaka. Þessi aðstaða verður fjarlægð að verktíma loknum. Uppsetning vinnubúða er 
háð starfsleyfi frá Heilbrigðiseftirliti Vestfjarða.  

3.2.2 Aðkomuvegur 

Í dag liggur nokkuð torfær vegslóð úr mynni Garpsdals, með fjallsrótum Garpsdalsfjalls og upp 
austurhlíð Stóragaltar að Hrauni þar sem vindorkugarðurinn er fyrirhugaður, alls um 5,3 km leið. 
Fyrirhugað er að endurbyggja þessa núverandi slóð sem aðkomuveg að vindorkugarði sem áætlað er 
að muni liggja að mestu leyti á sama stað. Hluti af þeirri undirbúningsvinnu sem unnið var að samfara 
mati á umhverfisáhrifum var forhönnun á þessum aðkomuvegi. Við forhönnun og eftir að rannsóknir 
höfðu farið fram á svæðinu kom í ljós að á hluta leiðarinnar sem núverandi slóð fer um var talið 
hagkvæmara og betra út frá umhverfissjónarmiðum að færa aðkomuveg til að hluta. Báðar leiðir eru 
sýndar á mynd 3.6. Við forhönnun var notast við þær forsendur um aðföng og farartæki sem fram 
koma í töflu 3.3 hér á eftir. Miðað við þær forsendur þarf að styrkja núverandi veg og má gera ráð fyrir 
að vegbreidd verði að jafnaði um 7 m en þar sem vegfláar verða breiðastir getur raskbelti numið mest 
um 40 m vegna skeringa, sem gefið er til kynna með breiðari rauðri línu í þeirri veglínu sem sýnd er á 
mynd 3.6. Hámarks langhalli vegar upp eftir hlíðinni að framkvæmdasvæði að Hrauni verður um 25,8 % 
og verður þörf á notkun dráttarbúnaðar á bröttustu köflunum til að koma stærstu vindmylluhlutum 
upp.   

 
7 Myndin er einföld afstöðumynd sem ekki er hægt að nýta við hönnun.  

Mynd 3.6 Áætluð lega aðkomuvegar frá Garpsdalsvegi og að vindorkugarði.  

Frá Garpsdalsvegi vestan við Múlaá og inn Garpsdalinn fyrstu 1500 metrana mun fyrirhugaður 
aðkomuvegur liggja um Garpsdalsmela, að fjallsrótum Garpsdalsfjalls og inn fyrir Garpsdalsvatn. Í dag 
er þar greinileg vegslóð um malarhjallana, sjá mynd 3.7. 

 

Mynd 3.7  Núverandi vegslóð um malarhjalla á Garpsdalsmelum. 

Innan við Garpsdalsvatn hlykkjast núverandi vegslóð áfram inn með dalnum um 1300 metra, fyrst við 
rætur Garpsdalsfjalls, svo þverar slóðin mynni Garpsdalsrangala og að austurhlíð Stóragaltar. Þetta 
svæði er að mestu grasi gróið og víða nokkuð blautt. Á þessum kafla er fyrirhugað að vegurinn muni 
liggja fyrir utan votlendið og því ekki í sömu legu og núverandi slóð, sem þó má einnig sjá á mynd 3.6.  

   

Mynd 3.8  Horft út Garpsdal og yfir svæði þar sem núverandi vegslóð þverar blaut svæði, ár og læki. 

Eftir það liggur slóðin inn eftir Múlarangala, dálítinn spöl við rætur Stóragaltar en gengur síðan þvert 
á austurhlíðar Stóragaltar og upp á fjallsbrún. Hlíðin er brött og með jöfnum halla skriðuefnis, eins og 
sjá má á mynd 3.9.  

 

Mynd 3.9 Núverandi vegslóð um hlíðar Stóra-Galtar. 

Frá fjallsbrún og inn að Hrauni eru u.þ.b. 2000 metrar eftir grýttu og lítt grónu flötu landi.  

3.2.3 Aðföng vindorkugarðs og flutningur 

Aðföng og flutningur 

Vindmyllur eru stór mannvirki sem flytja þarf í bútum á stórum flutningabílum frá uppskipunarhöfn að 
framkvæmdasvæði, en í töflu 3.3 má sjá þyngd og umfang vindmylluhluta. Spaðinn er lengsti hluti 
vindmyllunnar sem flytja þarf í heilu lagi og í þessu verkefni er gert ráð fyrir 66,7 m löngum spöðum. 
Á mynd 3.10 er sýnt dæmi um umfang spaða þegar hann er kominn á flutningabíl.  










































































































































































































































































